
Ҳабла ихгылоу амшАхьыԥшымра амҩала

 d 2008 шықәса август 26 – ари 
амш иахьагьы зегь ҳабла их-
гылоуп, закәытә гәырӷьараз, 
гәышьҭыхраз иаҳзацыз.  Ажәабжь 
мацәыс еимҟьараҵас ҳтәыла 
иахыҩит, зегьы ираҳаит. Аԥсны 
иаиуит шәышықәсала иззықәԥоз 
ахьыԥшымра. Уи азы Аусԥҟа 
инапы аҵаиҩит Урыстәыла усҟан-
тәи Апрезидент Дмитри Медве-
дев.

Есышықәсеиԥш, сынтәагьы ари 
амш аҽны Аҟәа, Ахьӡ-Аԥша апарк 
аҿы, Урыстәылатәи Афедерациа 
Аԥсны аҳәынҭқарратә хьыԥшымра 
азханаҵеижьҭеи 16 шықәса аҵра 
инамаданы, Аԥсны жәлар Рџьынџь-
тәылатә еибашьраҿы иҭахаз рбаҟа 
амҵан ашәҭ шьыҵәрақәа шьҭарҵе-
ит.

Аибашьраан иҭахаз ҳаҭырла 
иргәаладыршәарц арахь иааит 
Аҳәынҭқарра Ахада Аслан Бжьа-
ниа, Жәлар Реизара Аиҳабы Лаша 
Ашәба, адепутатцәа, Аҳәынҭқар-
ратә Шәарҭадара Ахеилак ахан-
тәаҩы Рауль Лолуа, Аҳәынҭқарра 
Ахада Иусбарҭа анапхгаҩы Абе-
салом Кәарҷиа, аиҳабыра, Аԥс-
ны иҟоу Урыстәыла ацҳаражәҳәаҩ 
Михаил Шургалин, Аԥсны иҟоу 
Аахыҵ-Уаԥстәыла ацҳаражәҳәаҩ 
Олег Боциев, Аахыҵ-Уаԥстәыла адә-
ныҟатәи аусқәа рминистр Ахсар 
Џьиоев, Урыстәылатәи Афедера-
циа Аҳәынҭқарратә Дума адепутат 
Константин Затулин, ауаажәларра 
рхаҭарнакцәа.

Ахьӡ-Аԥша апарк аҿы  Аԥс-
ны жәлар Рџьынџьтәылатә еи-
башьраҿы иҭахаз ргәалашәара 
иазкны ашәҭқәа рышьҭаҵара ашь-
ҭахь, Аслан Бжьаниа аибашьраҿы 
аи аа ира ага реи иуадаҩыз аи башь-
рашьҭахьтәи ашықәсқәа раан иҟаз   
ауадаҩрақәа раԥыхреи зыхьӡ 
иадҳәалоу, Алада Ешыра ақыҭан 
иҟоу Аԥсны Раԥхьатәи Ахада Вла-
дислав Арӡынба Имемориал аҿы 
ашәҭ шьыҵәрақәа шьҭеиҵеит.  

Иара убри аҽны Аслан Бжьаниа 
Очамчыра араион Џьгьарда даҭа-
аит. Араҟа анышә дамадоуп Аԥс-
ны Аҩбатәи Ахада Сергеи Багаԥшь.   

Сергеи Уасил-иԥа Багаԥшь  ихьӡ 
иадҳәалоуп Аԥсны ахьыԥшымра 
жәларбжьаратәи азхаҵара, Уры-
стәылатәи Афедерациеи егьырҭ 
атәылақәеи  Аԥсни  аиҩызаратә, 
аидгыларатә еизыҟазаашьақәа 
рыбжьаҵара.

Аԥсны ахьыԥшымра жәларбжьа-
ратәи азхаҵара 16 шықәса ахыҵра 
иазкыз агәырӷьаратә усмҩаԥгатә 
мҩаԥысит Аҟәа, астадион «Динамо» 
аҟны. Кәапеишәа иҭәыз астадион 
аҟны иҟаз зегьы ршьапы иқәгыла-
ны иазыӡырҩит Аԥсны Аҳәынҭқар-
ратә гимн. 

Уаҟа иқәгылаз Аԥсны Ахада 
Аслан Бжьаниа иҳәеит: 

– Ҳаҭыр зқәы ҳауаажәлар! Ҳа-
ҭыр зқәу ҳа сасцәа! Иахьа, ишы жә -
дыруа аиԥш, Аԥсны иазгәаҳҭоит 
аҭоурыхтә ҵакы змоу аныҳәа ду – 
Аԥсны Аҳәынҭқарра Ахьыԥшымра 
жәларбжьаратәи азхаҵара амш!

2008 шықәса август 26 азы 

Урыстәылатәи Афедерациа, аԥ-
суа жәлар ргәаҳәара ҳасаб азу-
ны, жәларбжьаратәи адокумен-
тқәа напхгагас иҟаҵаны Аԥсны 
Аҳәынҭқарра ахьыԥшымра азха-
наҵеит. Инаӡеит ҳажәлар акыр 
шәышықәса ргәы иҭыхоз – аду-
неи ауаажәларра иазхарҵаз 
рҳәынҭқарраҿы анхара-анҵыра, 
аизҳазыӷьара.

Ҳара иаҳгәалашәоит илахьы-
нҵарбагаз абри ақәҵара анры-
дыркылоз аҭагылазаашьақәа зе-
иԥшраз, Урыстәылатәи Афедерациа 
ашҟа аколлективтә Мраҭашәара 
ҳәа изышьҭоу иҟанаҵоз ақәымчра. 

Аԥсны жәлар ҭабуп ҳәа рҳәоит 
Урыстәылатәи Афедерациа анапх-
гара рахь абри аҩыза агәаӷьра 
зцыз ашьаҿа ахьеихыргаз азы.

Ҩаԥхьа Аԥсны жәлар рыхьӡа-
ла ҭабуп ҳәа иаҳҳәоит Дмитри 
Анатоли-иԥа Медведев ҳтәылазы 
илахьынҵарбагаз ақәҵара ахьи-
дикылаз азы. Ҳажәлар зегьы рҿа-
ла ҭабуп ҳәа иасҳәарц сҭахуп Уры-
стәылатәи Афедерациа Апрезидент 
Владимир Владимир-иԥа Путин 
ҳҳәынҭқарра иаиҭо цхыраареи ад-
гылареи рзы. 

Атәыла Ахада иажәа иацҵо 
иҳәеит: «31 шықәса уажәаԥхьа, 
1993 шықәса сентиабр 30 азы 

аԥыза дуӡӡа, ҳаамҭазтәи Аԥсуа 
ҳәынҭқарра ашьаҭаркҩы Влади-
слав Арӡынба инапхгарала ҳажәлар 
ахьыԥшымра ааргеит. Ҳара иҳа-
вагылан Урыстәыла ажәларқәа рҭа-
ацәара иахәҭаку Нхыҵ-Кавказын-
тәи ҳашьцәа.

Уаҩы иазгәеимҭарц залшом 
Аԥсны Аҩбатәи Ахада Сергеи Уа-
сил-иԥа Багаԥшь иааникылаз аҭыԥ 
ҷыда Аԥсны ахьыԥшымра азхаҵа-
раҿы. Хьыӡҳәала иара идипло-
матиатә ҟазшьақәа, ахара иԥшра, 
ипринципра, ижәлар рҿаԥхьа идыз 
аҭакԥхықәра ду ацәанырра ирыб-
зоураны акыраамҭа ҳаззыԥшыз 
ахҭыс ахь ҳкылыргеит.

Аиааира амш ада изыҟаломызт 
ахьыԥшымра азхаҵара амшгьы. 
Абри аныҳәа аҽны, ҳхы лаҳарҟәу-
еит ҳа  ԥсадгьыл ахақәиҭреи ахьы-
ԥшымреи зхы рықәызҵаз ҳфыр-
хацәа ргәалашәара аҿаԥхьа».

Аԥсны иҟоу Урыстәыла Ацҳа-
ражәҳәаҩ Михаил Шургалин Аԥс-
ны жәлар ирыдиныҳәалеит ари 
амш, иазгәеиҭеит Урыстәыла ав-

густ 26 азы ишхацнаркыз исуверен-
тәу ҳәынҭқаррак аҳасабала Аԥсны 
жәларбжьаратәи азхаҵара аус.

«Ииасыз ашықәсқәа рыҩ-
нуҵҟала ҳтәылақәа русеицура 
аидгылареи стратегиала аиҩы-
зареи рыҩаӡарахь инеит. Иҳау-
ит аҳәынҭқаррабжьаратә усе-
ицура аԥышәа ду, иаԥҵоуп 
аиқәышаҳаҭра-зинтә шьаҭа ӷәӷәа», 
– иҳәеит Шургалин.

Аахыҵ-Уаԥстәыла адәныҟатәи 
аусқәа рминистр Ахсар Џьиоев 
даԥхьеит Ареспублика Аахыҵ- 
Уаԥстәыла Ахада Алан Гаглоиев 
иҟаиҵаз адныҳәаларатә шәҟәы. 

«2008 шықәса август 26 ҳтәы-
лақәеи ҳажәларқәеи рҭоурых 
аҿы иарбоуп илахьынҵарба-
гоу хҭысқәаны – Урыстәылатәи 
Афедерациа аганахьала Аахыҵ- 
Уаԥстәылеи Аԥсни рсуверените-
ти рҳәынҭқарратә хьыԥшымреи 
разхаҵара» – иазгәаҭоуп адныҳәа-
лараҿы.

Аофициалтә хәҭа ашьҭахь аԥсуа 
естрадатә артистцәа инарыгӡеит 
акыр ашәақәа, убрахь иналаҵаны 
аԥсуа жәлар рашәа «Шьардаамҭа». 
Нас асценахь днеит еицырдыруа 
аурыс музыкант, акомпозитор, аре-
пер Баста (Васили Вакуленко).

Аԥсны Ахада Аслан Бжьаниа 

ахьыԥшымра жәларбжьаратәи 
азхаҵара амш иазкны Аԥсны аҿар 
аҳамҭа рзыҟаиҵеит – аныҳәатә 
концерт ахь дааиԥхьеит Урыстәы-
латәи ашәаҳәаҩ Баста.

Ақәаршаҩы шауазгьы азыӡы-
рҩцәа еимымпит, ашәаҳәаҩ ирҿи-
ара абзиабаҩцәа рнапы изеи-
нырҟәон.

Аныҳәа иацҵан Сергеи Багаԥшь 
ихьӡ зху ашҭаҿы.

Уаҟа 21: 00 азы иҟан аԥ-
суа естрада артистцәа рконцерт. 
Хыԥхьаӡара рацәаҩыла еизаз 
азыӡырҩцәа амузыкатә ҳамҭақәа 
рзыҟарҵеит Ильда Қәычбериа, Ҭе-
мыр Ҭаниа, Хатуна Ҭарба, Џьими 
Шәманиа, Анзор Адлеиба, Анатоли 
Алҭеиба, Лиудмила Гәымба, Ҭамара 
Жамгариан, Дмитри Ԥиԥиа, Леван 
Ԥхалаӡе, Валериа Ԥерцхелиа, Хьы-
бла Мықәба уҳәа егьырҭгьы.

Асааҭ жәаба рзы Аҟәа ажәҩан 
дырлашеит амца еишьылқәа.  

Акьыԥхь иазирхиеит
 Б.Қаџьиа

 d Адырра амш аҽны, аԥсшьара 
мшқәа рышьҭахь,  ҩаԥхьа ашкол 
ахь ихынҳәуеит аҵаҩцәа, иара 
убас уахь имҩахыҵуеит адыр-
рақәа рдунеи ахь ҿыц зшьаҿа 
еихызго ахәыҷқәа.

Традицианы ишаԥу еиԥш, 
агәырӷьаратә ныҳәа мҩаԥган 
Ефрем Ешба ихьӡ зху Аҟәат́әи 
ахәбатәи абжьаратә школ аҟны.

Аԥсны Агимн арҳәарала аиқә-
шәара ныҳәа анаартха ашьҭахь, 
Аҟәатәи ахәбатәи абжьаратә школ 
ааӡаратә ҟәша аиҳабы Ииа Џьопуа, 
ари аныҳәа мшы рыдылныҳ́әалеит 
ахәыҷқәеи, аҭаацәеи, иара убас уи 
зхы алазырхәыз зегьы.

Лықәгылараҿы иазѓәалҭе ит, 
аш кол аҭо урых, араҟа  ишеиҵа-
раа ӡахьоу акыр абиԥара. Иа хьа 
из ы з гәдуны зыӡбахә рҳәо, Аԥ с-
ны ахьӡ ҭыз го, иӡырызго аҵе-
ицәа шмаҷҩым. Урҭ рахьтә́ 
Аԥс  ны ахақәиҭра зхы-зыԥсы ахҭ-
нызҵаз рыгәҭа ишыҟоу ари ашкол 
аушьҭымҭацәагьы. Анаҩс минуҭк-
тәи аҿымҭрала иргәаладыршәе-
ит Ҳаԥсадгьыл ахьчараз иҭахаз 
аҵеицәа.

Уи ашьҭахь Аҟәатә́и ахәбатәи 
абжьаратә школ адиректор Ли-
ана Хәарцкиа уахь имҩахыҵыз 
зегь бзиала шәаабеит ҳәа раҳәо 
дрыдныҳәалеит. «Ишәыдысныҳәа-
лоит ари амш аҵаҩцәа, аҭаацәа, 
лымкаала, ҿыц зшьаҿа еихызгаз 
ахәыҷқәа. Мҩамш, адыррақәа рду-
неи ахь. Ҽаанбзиала, мышьҭаб-
зиала, шәшьаҿа еихыжәгааит! 
Араҟа шәара ишәзыԥшуп шәа-
нацәа рнаҩс гә́ыразыла шәыз-
дызкыло, аҵара,  адырра шәызҭо, 
аԥышәа змоу арҵаҩцәа», – лҳәеит 
актәи акласс ахь зшьаҿа еихызгаз 

ахәыҷқәа рахь лхы  нарханы.
Аҟәа ақалақь Ахадара аҵара 

аусбарҭа аспециалист хада Нонна 
Ломиа-ԥҳа гәык-ԥсыкала адыр-
ра Амш рыдныҳәало дықәгыле-
ит. «Иҳазгәакьоу ахәыҷқәа! Ҳаҭыр 
зқәу аҭаацәа! Ишәыдысныҳәа-
лоит адырра Амш! Ҿыц зшьаҿа 
еихызгаз ахәыҷқәа хаҭала, ишәзе-
иӷьасшьоит аԥсҭазаара лаша, 
ихьыԥшым, зхы иақәиҭу ишәыз-
гәакьоу ҳаԥсадгьыл аҟны  аҭынчра 
ҟалааит!», – лҳәеит уи.

Лажәа хыркәшо, ахәыҷқәа рахь 
лхы нарханы ирабжьылгеит аԥ-
сышәала ицәажәаларц, рбызшәа 
бзиа ирбаларц, идмырӡырц, аԥс-
уаҵас рхы мҩаԥыргаларц. «Ҳаԥсу-
ара шәмырӡын, уи еиԥш ҳӡырызго 
ыҟам» – лҳәеит аҵыхәтәан. 

Анаҩс, ажәа иман Аҟәатәи 
ахәбатәи абжьаратә школ  иа-
ушьҭымҭоу, лассы-лассы ари ашкол 
иаҭаауа, ирыгу-ирыбзоу иазҵаа-
уа, гәцаракрыла ирзыҟоу  Аԥсны 
Жәлар Реизара адепутат Асҭамыр 
Герхелиа.

Уи иажәа мыррацәакәан, гәык  
-ԥсы кала ирыдиныҳәалеит са-
сгьы-аԥшәымагьы. Ашколхәыҷқәа 
ирзеиӷьеишьеит аԥеиԥш лаша,  
аҵарамш рҵарц аҭагылазаашьа 
бзиа.

Сынтәа, ари школ ахь  ҿыц 
зшьа  ҿа еихызгаз ахәыҷқәа рхы-
ԥхьаӡара наӡоит  70-ҩык рҟынӡа, 
урҭ шоуп 4 класск рыла.

Абжьаратә ҵара хзыркәшаз 55-
ҩык ыҟоуп. Урҭ рахьтә аӡәырҩы 
иреиҳау аҵараиурҭақәа ирҭалахье-
ит, аԥсҭазаара ду ахь амҩа ылырх-
хьеит.

Хаҭала, сынтәа 11 акласс ахь 
ииасыз аҵаҩцәа рхыԥхьаӡара 
наӡоит 66-ҩык рҟынӡа.

Раԥхьатәи  амш, ишаԥу еиԥш, 
аибадырра иазкуп, ҿыц зшьаҿа 
еихызгаз ахәыҷқәеи арҵаҩцәеи 
реибадырра иамшуп. Агәырӷьа-
ратә ныҳ́әа анаҩс, аҵара апроцесс 
ахь ииасуеит.

Ҽаанбзиала, ашкол!
Мҩамш, адырра Адунеи ахь!

Раԥхьаӡа ршьаҿа      
еихыргеит

Алиса Гәажә-ԥҳа

Ҽаанбзиала, 
аҵарашықәс ҿыц!



Шәаԥхьа зегь раԥхьа
apsnygazeta@mail.ru2 | 

Наира Сабекиа 

Саида Ҳаразиа

(Алгарҭа. Алагарҭа ануп 
агазеҭ  № 65-66)

Дырмит Гәлиеи 
абызшәадырреи
«… Абызшәа зегь раԥхьа 
игылоуп, уи зегь аҵанакуеит»

«Аԥсны»
№ 67-68 (21 574) | сентиабр 5 2024 шықәса

 d Аԥсшәа аҵара иалагахьаз атәым 
авторцәа (Челеби, Клапрот, Розен, 
Марр) русумҭақәа дрыцклаԥшны 
иҵон. Лымкаала инагӡаны иҵеит 
П.К.Услар иусумҭа ду «Аԥсуа быз-
шәа». Уи инарҭбаан далацәажәоит 
«Аԥсны аҭоурых» аҟны. Аха  уи аз-
мырхакәа хыла аусумҭа азикуеит 
(«Материалы по абх. Грамматике» 
1927 г.)

Услар иусура нагӡаны ианиҵа, 
абас ахә ишьоит: «Это беспример-
ный ученый и энергичный человек 
того времени настолько усвоил все 
особенности того трудного языка, что 
вот уже проходит после того более 
полувека, а ученые лингвисты абха-
зоведы, как в СССР, так и в загранице 
до ныне пользуются исключительно 
его трудами, не имея более подроб-
ного материала по этому предмету».

 П.К.Услар  иеиқә иршәаз  раԥ-
хьаӡатәи  «Аԥсуа бызшәа алфавит» 
1862 ш. иҭыҵит. Уи ала иҭыжьыз «Ан-
бан шәҟәы» рхы иархәаны К.Маҷа-
вариании Д.Гәлиеи идырҿыцуеит аԥ-
суа алфавит (1892 ш. иҭыҵуеит). Уи 
азы Д.Гәлиа иҩуан: «Алфавит был за-
имствован из Букваря Бартоломея с 
сокращениями числа букв (47 букв) 
и переделка некоторых букв в дру-
гую форму».

Алфавит ахархәара ауадаҩрақәа 
аԥынгылоит. Иҟамызт аҩышьа иаша 
иацхраашаз ишьақәыргылаз аԥҟа-
рақәа. Д.Гәлиа далагоит аорфогра-
фиа аус адулара. Агазеҭ ианиҵоит 

аорфографиа  еиуеиԥшым азҵа-
арақәа ирызкны астатиақәа:«Ан-
бан У» – (агаз. «Аԥсны», 1920 ш. 3. 
IX). Аԥсышәала аҩра ашьақәгы-
лашьа», (агаз. «Аԥсны  ҟаԥшь», 1929 
ш. февраль  14),  «Дырҩегьх аорфо-
графиаз ҩбаҟа жәа» (Аԥсны ҟаԥшь», 
1938 ш. февраль 2). Урҭ азмырхакәа 
1935 ш. хаз шәҟәны  иҭижьуеит  «Иа-
азыркьаҿны аԥсуа аорфографиа» 
ҳәа зыхьӡу иусумҭа. Азҵаарақәа 
жәпакы еилыргоуп, ирзааҭгылоуп 
ари аусумҭаҿ:  аԥсшәа аструктура, 
афонетика, ажәалагалашьа, аԥынгы-
ла, ашьҭынгыла, аҟаҵарбақәа, еилоу 
ажәақәа, аԥхьаӡарақәа рҩышьақәа 
ирызкны уб. иҵ. Нбанла еишьҭаргы-
лан иацуп «Аорфографиатә жәар»

1938 ш. Д.Гәлиа ихадаратә ста-
тиа – «Аԥсуа алфавит «ҿыц» – ага-
зеҭ «Аԥсны ҟаԥшь» адаҟьақәа рҟны 
аорфографиатә зҵаарақәа ирызкны   
аимак-аиҿак аанартуеит. Уи рхы  ала-
дырхәуеит  Қәычбериа,  Гочуа, Гадли-
ба, Ҭаркьыл, Шьакирбаи, Шьаҟрыл.

Аорфографиа  еиԥшҵәҟьа иуа-
даҩын аԥсуа литературатә бызшәа-
зы атерминологиа азҵаарагьы. Да-
лагоит ахархәаразы ирыцхрааша 
атерминологиатә жәар аиқәыршәа-
ра. 1930 ш. иҭыҵуеит «Алитературеи 
абызшәа ҵареи атерминологиа» ҳәа 
аусумҭа шьахә. Ари иахьагьы даара 
зҵакы дуу жәаруп.

Аԥсуа бызшәеи алитерату-
реи рырҵага  шәҟәқәа рыда аԥсуа 
хәыҷқәа ԥсыхәа шрымам ибон. 1934 
ш. инаркны ҽышәала ари аусхкгьы 
далагоит.  Ихала ма аӡә дилахәны 
еиқәиршәоит абызшәеи алитерату-
реи  рзы 15 иреиҳаны  рҵага шәҟәы.

Ахатәы бызшәа азҵаара Д.Гәлиа 
иусура зегьы аҿы аҭыԥ ҷыда амоуп. 
Уи иҭҵааратәи ирҿиаратәи усура 
зегьы иагәылгоуп . Ихатәы бызшәа 
иара ихаҭа ԥсыс ихоуп, ималқәа ир-
малуп. Раԥхьаӡатәи ишәҟәгьы  иԥ-

сеиԥш иамеидо ихатәы бызшәа ауп: 
«Ажәабжь ҿыцқәа хкы-хкыла, исыз-
раҳәала ԥсышәала». Д.Гәлиа ихатәы 
бызшәа, аԥсшәа алшарақәа  бзиан 
иԥишәеит аиҭагара аусхк алагьы. Уи 
ала ирцәажәеит егьырҭ абызшәақәа 
рыла иаԥҵаз аҩымҭа ссирқәа. Быз-
шәас иахьынтәеиҭеигозаалакгьы 
(аурыс, аукраин, ақырҭуа, ауаԥс) – 
аԥсшәа цәа зегьы еиԥшны ирхе-
иҵон, ианирнаалон, убри азын акәын 
рхатәы бызшәала иаԥҵоушәаҵәҟьа 
ижәлар изрыдыркылоз. Д.Гәлиа 
аиҭагара аусхк азын иусуреи иеиҭа-
гамҭақәа рбызшәеи ҷыдала аҭҵаара 
зҭаху темоуп.

Зхатәы бызшәа ахаара иалхәдоу, 
уи зыцәтәыму изы шаҟа ирыцҳароу 
атәы далацәажәо иҩуан: «Аԥсуа аԥ-
сышәала аҩреи аԥхьареи ззымды-
руа даара  деиҵахоуп Аԥсны азы. 
Ихьымӡӷуп иара изы, аԥсуа ибызшәа 
цқьа идыруазароуп, ари абызшәала 
аҵара имазароуп».

1920ш. декабр мза 20 рзын 
агазеҭ «Аԥсны» ианылаз Д.Гәлиа 
«Исыбаргәызеи шьҭа сара» зыхьӡу 
иажәеинраалаҿ  афырхаҵа автор 
дызлаигәамԥхо акыр дрылаҟоуп, аха 
зегьы ирыцкны иԥхьаӡоит уи ихатәы 
бызшәа дшазыҟоу:

«Аԥсны дааӡеит даԥсуоуп,
Ԥсышәак иҳәашам дазԥагьоуп…
Атәым бызшәақәа дрызҟазоуп»…
Ишырҳәо еиԥш, Д.Гәлиа дзых-

ӡыӡаауа ихатәы бызшәа амаҵ 
ауразы илиршаз, аӡыргашьа, апа-
ту қәҵашьа дахьынӡақәшәаз ахаа-
назгьы иҿырԥшыгоуп ҳмилаҭ зегьы 
рзы. «Ԥыҭрак абри аус сзынаскьа-
гар, нас мчы змоугьы дышԥадым-
гылари ҳәа акәын аус зазызуаз» – 
иҩуан ихазы. Ус иагьыҟалеит, имыӡит 
иџьабаа.

Миллионла ажәлар дуқәа зла-
цәажәо абыз шәақәа ирывагылоуп, 
мчыла ираҟароуп Дырмит ду ихатәы 
бызшәа иахьа. Д.Гәлиа иџьабаа ду, 
иааԥсара зегьы нагӡаны ирдыруеит 
пату иқәызҵо ижәлар. Урҭ рҿахәы 
поет бжьыла иҳәоуп ҳәа ҳгәы иаана-
гоит Аԥсны жәлар рпоет Б.Шьынқәба 
иажәақәа рыла: 

«Ируҭеит аԥсуаа агырӷьаш́әа,
Инагӡаны иуҳәеит уҿахәы.

Сариа Амҷ-ԥҳа

Аԥсуа быргцәа рықәра 
ҭызҵаауаз

Лыԥсҭазаара далҵит 
Пола Гарб

 d 77 шықәса дшырҭагылаз лыԥсҭа-
заара далҵит Америкатәи ажурна-
лист, агеронтолог, аетнограф Пола 
Гарб. 1982 шықәсазы П.Гарб дал-
геит М. Ломоносов ихьӡ зху Моск-
ватәи аҳәынҭуниверситет аҭо-
урыхтә факультет антропологиатә 
ҟәша. Адипломтә усумҭа анылыхь-
ча ашьҭахь, аус луан еиҭагаҩыс, ра-
диожурналистс.

Москватәи аҳәынҭуниверситет 
аҟны аҵара анылҵоз, зныкымкәа 
Аԥсны даҭаахьан асовет-америкатәи 
агеронтологиатә експедициақәа дры-
ланы. Аԥсуа быргцәа рықәра аҷыда-
ра ҭылҵаарц азы Аԥсны ақалақьқәеи 
ақыҭақәеи  жәпакы дырҭаахьан – 
Аҟәа, Лыхны, Дәрыԥшь, Бармышь, 
Аҷандара, Ҷлоу, Џьгьрда уҳәа. Ла-
ра Аԥсны абыргӡацәа дырԥылон. 
Урҭ 150 инареиҳаны аинтервиуқәа 
рымылххьан. Имҩаԥылгаз аҭҵаа-
рақәа ирыбзоуны Пола Гарб «Ақәра-
рацәа нызҵуа» зыхьӡыз ашәҟәы 
лҩит. Аусумҭаҿы уаҩы ибоит Аԥс-
ны аҭоурых, акультура, абыргцәа 
рыԥсҭазаашьа, иара убас аҩажәатәи 
ашәышықәса аан рыԥсадгьыл 
гәакьаҿы иҟаз ахҭысқәа рыҿиашьа 
лабҿаба избоз ауаа рлахьынҵақәа, 
урҭ рдунеихәаԥшышьа, рықәра 
амаӡақәа уҳәа ирызкыз инеиҵыхыз 
аинформациа. 

Пола Гарб иара убас ҳаамҭаз-
тәи Аԥсны ауаажәларра-политикатә, 
асоциокультуратә, адемографиатә 
процессқәа ирызку аҭҵаарадыр-
ратә усумҭақәа жәпакы дравторуп. 
Урҭ ахәшьара ҳаракы рыҭаны дрых-
цәажәахьеит Шьалуа Инал-иԥа.

Абраҟа иааҳгоит, 2015 шықәсазы 
Аҟәа даныҟаз, Пола Гарб Спутник Аԥс-
ны иалҭаз аинтервиу иаазыркьаҿны: 

«Раԥхьаӡакәны Аԥсны сааит ту-
ристк иаҳасабала  1977 шықәсазы. 
Ԥсшьара ҳәа Ԥицундаҟа иаазгеит 
ҩыџьа схәыҷқәа. Ари раԥхьаӡа Аԥс-
ны адырра акәын, усҟан абыргцәа 
рыӡбахә смаҳацызт, интересс исы-
маз Амшын еиқәа, аҽыкәабара, амра 
ракәын. Усҟан Москва аус зуан, сҩыз-
цәа зегьы еицҿакны Ԥицунда саҭаарц 
сабжьыргон. Дара роуп исызҭаз ауада 
ахьныскылашаз ауаа радресқәагьы. 

Адырҩашықәсан Агәыӡера сыԥ-
сы сшьон. Шықәсык ааҵуаны Аԥс-
ны саҭааит агеронтологиатә експе-
дициа саланы. Машәыршәа иҟалеит. 
Америкатәи апаспорт зџьыба иҭаз 
Москватәи аҳәынҭуниверситет 
аушьҭратә курс астудентка, апрак-
тика сахьахысша аҭыԥқәа ралԥша-
ара аганахьала сымҩақәа кын. Еи-
цаҳзеиԥшыз асовет-америкатәи 
аекспедициа ашҟа саннарыԥхьа, иа-
разнак сақәшаҳаҭхеит. Аԥсуа быр-
гцәа рықәра аҭҵаара сара сдиплом-
тә усумҭа шьаҭас иаиуит, уаанӡа уи 
атема сыхгьы иҭамшәацызт. Ҩаԥхьа 
Аԥсны санааи, сара зынӡаск даҽа 

дунеик сналагылеит. Уи курортмызт, 
аԥсуа қыҭа акәын. Очамчыра араион 
аҟны қыҭақәак ҳарҭааит, исгәалашәо-
ит раԥхьа ҳахьымҩахыҵыз Ҷлоуҟа 
ауп. Есымша гәыԥ-гәыԥла абыргцәа 
рыҩнаҭақәа рахь ҳнеиуан. Адикто-
фон ҳаман, ражәақәа анаҳҵон, урҭ 
ҳрацәажәонаҵы амаҵурҭаҿы аҳәса 
ахәырхиара иаҿын. Агьама батәын 
аԥсуа ҩеиқәаҵәа. Ҿамҩак агьама 
сымбар аԥшәмацәа ргәы иалсуан.

Сара иџьасшьон урҭ рҟәыӷара, 
ргәалашәара. Иҵабыргыҵәҟьаны да-
ра быргцәан, қәрала ачымазарақәа 
рыман, аныҟәара рцәыцәгьан, иҽе-
ины ирбомызт. Аха иџьашьахәын урҭ 
рҟәыӷара. Даара аинтерес сзаҵан урҭ 
рацәажәара, даргьы аамысҭашәала 
ҳазҵаарақәа рҭак ҟарҵон. Имӡакәа 
исҳәоит, бзиа избеит, 1979 шықәса-
зы аԥсуа қыҭақәа рахь сныҟәарақәа 
рыла сгәы иҭаскит абарҭ аҭҵаарақәа 
иҵегьы инарҵауланы снапы рылас-
кырц. 

Москва адипломтә усумҭа ахь-
чара сҽаназсырхиоз, снапы иакын 
хыԥхьаӡара рацәала аматериал ду. 
Уи аиҳарак сдипломтә усумҭаҿы иа-
сырбеит, аха иаартыз зҵаараны иа-
анхеит аҭҵаарақәа раан исыԥшааз 
хәы змаӡам аинформациа иазызушаз. 
Исызцәырҵит ашәҟәы аҩра аидеиа. 

Шәара шәзыҿцәажәоз рахь-
тә иреиҳабыз шаҟа ихыҵуааз ҳәа 
илыҭаз азҵаара аҭакс, лара илҳәе-
ит: шьоукы шәкы иахыҳәҳәахьан, 
аха аиҳараҩык 90 шықәса инац-
ны ирхыҵуан. Уажәы уи џьоушьа-
ратәы иҟаӡам, иаҳҳәап,  Америка 
ҳаамҭазы уи ақәра аҟынӡа инеиуа 
рацәаҩхеит, аха ҩынҩеижәа шықә-
са уажәаԥхьа, уи ухаҿы аагара уа-
даҩын. Зегьыҵәҟьа адокументқәа ры-
мамызт, ақәра рацәа схыҵит ҳәа зхы 
зыԥхьаӡоз рацәаҩын, иҟан зықәра 
иацызҵозгьы. Ауаа ҳрацәажәон, ргәа-
лашәарақәа ҳзеиҭарҳәон, иара убри 
алагьы афактқәа еиҿҳарԥшуан. Аԥс-
ны аӡәырҩы ирыздыруамызт ианиз 
ашықәс, изыҿдырԥшуаз аҭоурыхтә 
хҭысқәа ракәын. Ҿырԥшыс, Асду, 1911 
шықәсазы иауз, ҳәарас иаҭахузеи, 
аибашьрақәа. Аԥсны ахацәа раасҭа, 
аҳәса рықәра еиҳан.

Аҵыхәтәан лажәа хыркәша-
уа, Пола Гарб иазгәалҭеит: Аԥс-
нытәи аҳәынҭқарратә университет 
аҟны жәларбжьаратәи аизыҟаза-
ашьақәеи англыз бызшәа афилоло-
гиеи рыҟәшақәа рыстудентцәа алек-
циақәа дшырзаԥхьаз. 

Америка, Аԥсны аӡбахә рыз-
дырӡом, аха Америкатәи сыстудент-
цәа даара ирдыруа рацәоуп. Урҭ 
рахьтә иҟоуп Аԥсны иаҭаарц зҭах-
угьы– лҳәеит лажәа хыркәшо По-
ла Гарб.

 d Абырзен хылҵшьҭра еиуаз 
урысшәала иҩуаз апоет, аиҭа-
гаҩ, апублицист, ауаажәларратә 
усзуҩы Николаи  Патулиди ди-
ижьҭеи 80 ш. аҵра аҳаҭыр азы И. 
Гь. Папасқьыр ихьӡ зху Аҧснытәи 
Амилаҭтә библиотекаҿы имҩаҧ-
ган аиубилеитә хәылҧазы. 

Николаи Патулиди Аҧсны акуль-
тура зҽаҧсазтәыз аусзуҩы ҳәа аҳа-
ҭыртә хьӡы ихҵан. Ианашьан «Ахьӡ-
Аҧша» аорден ахҧатәи аҩаӡара. 
Аҧсны ашәҟәыҩҩцәа Реидгыла 
далан. 

Аҧсҭазаараҿы ирҳахьаз адыр-
реи аҧышәеи ҳасаб рзуны, Аҧс-
ны Жәлар Реизара – Апарламент 
аҩбатәи ааҧхьара адепутатс да-

лырхуеит 1996-2001 шш. рзы, аҭҵа-
арадырреи, аҵареи, акультуреи 
рзы аилак ахантәаҩы ихаҭыҧу-
аҩс дыҟан. 2001 ш. нахыс – Аҧс-
ны акультура аминистр ихаҭыҧу-
аҩс. Иҩымҭақәа рнылон Аҟәа, 
Қарҭ, Москва иҭыҵуаз апериоди-
катә ҭыжьымҭақәа. Иҭижьит ажәе-
инраалақәа реизгақәа жәпакы. 
Иажәеинраалақәа рыхәҭак Аҧс-
ны иазкуп, уи адагьы иара иҧсҭа-
заара ихаҿы изаагомызт. Аҧсны 
аанимыжьит аполитикатә ҭагыла-
заашьа анеибарххаз, аибашьраан-
гьы, уи ашьҭахь Аҧсны амацәаз 
ианҭакызгьы. 

Аиубилеитә хәылҧазы ааиртит 
егьымҩаҧигеит Амилаҭтә библио-
тека аусзуҩы Владимир Никонов. 
Аекран аҟны иааиҧмырҟьаӡакәа 
иддырбон апоет иҧсҭазаара аҟ-
нытә афотосахьақәа. Еиқәшәаз 
ахәаҧшит ателахәаҧшратә канал 
«Абаза ТВ» архив аҟнытә арҿиаҩы 

иҿцәажәарақәа руак.
Апоет дыргәаларшәо, ирҿиара 

иалацәажәеит: Амилаҭтә библио-
тека аиҳабы Борис Ҷолариа, апоет 
иҩызцәа – Аҧсны Жәлар Реизара 
аҩбатәи ааҧхьара адепутатцәас 
иҟаз Рита Лолуа, Ҭамаз Қьецба, Циза 
Гәынба, Аҧсны ашәҟәыҩҩцәа Реид-
гыла ахантәаҩы Вахтанг Аҧҳазоу, 
ажурнал «Аҧсны аҟазара» аредак-
тор хада  Геннади Аламиа, апоет-а-
кадемик Владимир Занҭариа, агазеҭ 
«Республика Абхазия» аредактор 
хада инапынҵақәа назыгӡо Арта-
вазд Сарециан, апоет Георги Зиль-
фов уҳәа егьырҭгьы. 

Еизаз онлаин ала Бырзентәы-
лантәи идырбан Николаи Патули-
ди иҭынхацәа: иаҳәшьа Анна, иашьа 
иҧа Николаи, иара убас иҩыза Па-
вел Чекалидис рцәажәарақәа. Урҭ 
даараӡа пату ақәырҵеит Николаи 
Патулиди ииубилеи азгәаҭара ахье-
иҿкаахаз, ихьӡ Аҧсны иахьырха-
мышҭуа иҭабуп ҳәа ахырҳәааит. 

В. Ацанба

Аҧсны изгәакьан

Имҩаҧысит аиубилеитә 
хәылҧазы 

Адныҳәалара
Урыстәылатәи Афедерациа 

Ашәарҭадара Ахеилак ахантәаҩы 
ихаҭыԥуаҩ Дмитри Медведев Аԥс-
ны Аҳәынҭқарра Ахада Аслан Бжьа-
ниа Аԥсны ахьыԥшымра жәларб-
жьаратәи азхаҵара Амш инамаданы 
дидныҳәалеит.

 «Нанҳәамза 26, 2008 шықәса 
аешьаратә аԥсуа жәлар рҭоурых аҿы 
иҿыцу етапны иҟалеит.  Уи амш инар-
кны ииасыз 16 шықәса рыла атәы-
лаҿы аҳәынҭқарратә шьақәгылареи 
асоциал-економикатә ҿиареи ргана-
хьала ақәҿиарақәа шыҟоу умбар зал-

шом. Иахьа Аԥсны атәылауаа реизҳа-
зыӷьареи рынхашьа аиӷьтәреи рзы 
иманшәалоу аҭагылазаашьақәа зегьы 
аԥҵоуп.  ́

 «Агәра ганы сыҟоуп, Москвеи Аҟә-
еи ирыбжьоу зыҩаӡара ҳараку агәре-
ибагареи аиҩызареи аринахысгьы 
хымԥада аҿиара роуеит, аидгылареи 
астаратегиатә еиҩызара арӷәӷәареи 
ҳажәларқәа ибеиоу рҭоурых-культу-
ратә ҭынха аиқәырхара иацхраау-
еит», –  иазгәаҭоуп адныҳәаларатә 
цҳамҭаҿы. Дмитри Медведев Аслан 
Бжьаниа агәабзиареи, инапы злаку 
аҭакԥхықәра зцу аусураҿы ақәҿиа-
рақәеи, аԥсуа жәлар аизҳазыӷьареи 
аҭынчреи рзеиӷьеишьеит.

 d Уарлашәарла акәзаргьы, еснагь 
аҭҵаарадырраҿы иҟан, иагьыҟа-
лоит иџьоушьартә иҟоу, амилаҭи 
аҳәынҭқарреи рзы ихьӡырҳәа-
гоу, игәадуроу ахҭыс дуқәа. 
Иҭыҵит жәа-томкны ишьақәгы-
лоу «Нарҭаа. Аԥсуа фырхаҵа-
ратә епос» атомқәа ааба (иаанхаз 
9–10-тәи атомқәа иргәылалоит 
атекстқәа аурысшәахь еиҭаганы). 
«Афольклортә культура адунеи» 
асериала иҭыҵыз аԥсуа жәлар 
рфольклортә баҟа хада еиқәир-
шәеит, аҭҵаамҭеи акомментари-
ақәеи иҩит, редакторсгьы дамо-
уп З. Џьапуа. Аԥсуаа «уҽыззукуа 
аус аҽузнакуеит» ҳәа шырҳәо 
еиԥш, дмыццакӡакәа хрыжь-
хрыжь, дырралеи хшыҩлеи зус 
иаҿу аҵарауаҩ еснагь иус иццоит, 
иқәманшәалахоит, алҵшәа бзиа-
гьы иоуеит. Аҭыжьымҭа аџьабаа 
адырбалеит, З. Џьапуа инаиҷы-
даны, иҵаҩцәа Н. Барцыцԥҳа, С. 
Ҳаџьымԥҳа, иара убас ААУ адо-
цент А. Какоба, А. Беренџьи, И. 
Цыгәԥҳа, Р. Џьапуаԥҳа. 

1962 шықәсазы Ш. Инал-иԥа, К. 
Шьаҟрыл, Б. Шьынқәба аус зыду-
ланы аԥсышәалеи еиҭаганы урыс-
шәалеи иҭрыжьыз аԥсуа нарҭтә 
епос еизаку, аус зыдулоу атекст  
атәы ҳамҳәозар, ари – нарҭаа ре-
пос атекстқәа изаҟаразаалак аду-
неи збахьоу ма архиваҿ ишьҭоу 
аматериалқәа акы бжьамыжькәа 
ицәырызго раԥхьатәи ҭҵаара-
дырратә ҭыжьымҭоуп. «Нар-
ҭаа. Аԥсуа фыр  хаҵаратә епос» – 
ҳажәлар зқьышықәсала изнысыз 
рҭоурыхмҩа (шьҭралатәи аиҿкаа-
реи зааӡакласслатәи ауаажәлар-
ратә шьақәгылареи рхыԥшақәа 
ӷәӷәала изныԥшуа) ашҟа ҳхьа-
зырԥшуа, аԥсабареи «аҭоурыхтә» 
мчқәеи ирҿагыланы рықәԥара аа-
зырԥшуа, имариамыз рыԥсҭаза-
ара ҳагәылазхало монументалтә 
епикатә баҟоуп, аха уи мацарагьы 
акәым. Араҟа сахьаркыратә форма-
ла мҽхакыҭбаала иаарԥшуп зхатә 
хаҿра змоу аԥсуа етнос, мифоло-
гиала ихырҷоу рыбзазашьа, рле-
ишәа, рқьабзқәа, рҵасқәа, анкьа-
бынкьатәи рдунеихәаԥшышьа 
аҷыдарақәа. Убарҭ аҟазшьақәа 
ирыбзоураны нарҭаа репос аду-
неи ауаатәыҩса рдоуҳатә культу-
рахь ҳазлацәырҵуа, ҳазлалагыло 
баҟоуп. Уи  рываҟәылоит «Маха-
бхарата», «Нибелунгаа ирыхҳәаау 
ашәа», «Илиада», «Калевала» уҳәа 
реиԥш иҟоу адунеитә культура аше-
деврқәа. Зымҽхак ҭбаау ари аҩыза 
аҭыжьымҭа архиаразы – уеизгьы-у-
еизгьы иаҭахын афольклорҭҵа-
аҩ, аетнограф, атекстолог иҭҵаа-
радырратә квалификациа ҳарак, 
насгьы злаԥшҳәаа ҭбаау, агумани-
тартә ҭҵаарадырра иаҵанакуа  ас-
пециалистцәа аӡәырҩы рыхшыҩеи-
лаҵара, урҭ нарҭаа репос ранҵареи, 
ркьыԥхьреи, рыҭҵаареи рганахьа-
ла рылшамҭақәеи рԥышәеи реи-
зыркәкәара. Изхаҳҳәаауа, ҳзых-
цәажәо аҭыжьымҭа аредколлегиа 
иалоуп зажәа ԥхылдоу иналукаа-
ша аҵарауаа нагақәа: академик-
цәа Ш. Салаҟаиа, В. Арӡынба, 
В.Чрыгба, Аԥсны жәлар рартист, 
аҟазараҭҵаара адоктор Н. Ҷан-
ба уҳәа. Ари аҭыжьымҭа ду иагәы-
лалаз аепос аматериал аидкыла-
раҿы автор ихаҭа ианҵамҭақәа 
(274 текст рҟынӡа) инарҷыда-
ны, ицхыраагӡахеит, ҳәараҭахума, 
аӡәырҩы аҵарауаа (Ш. Инал-иԥа, 
Б. Шьынқәба, К. Шьаҟрыл, Ш.. Са-
лаҟаиа уҳәа убас аӡәырҩы) шықә-
сырацәала имҩаԥыргоз афольк-
лор-етнографиатә експедициақәа 

ирылҵшәаны акьыԥхь здырбаз 
нарҭаа рҳәамҭақәа, рнапы иҵыҵыз 
аусумҭақәеи афольклортә мате-
риалқәа зымҽхазкуа аизгақәеи. 
Урҭ рахьтә хадара руеит: «Нарҭ 
Сасрыҟәеи ԥшьынҩажәи зе-
ижәҩык иара иашьцәеи», «Аԥсуа 
фольклор аматериалқәа», «Маа-
дан Сақаниа иҳәамҭақәа», А. Аҳаш-
ба иусумҭақәеи ианҵамҭақәеи 
рышәҟәы, Ц. Бжьаниа ишәҟәы «Аԥ-
суаа рынхамҩеи ркультуреи аҭо-
урых аҟнытә», «Иҭамбаӡо жәлар 
рӡыхь», «Аԥсуаа рфольклор», «Аԥ-
суа фольклор», «Аԥсуа фольклор 
заатәи анҵамҭақәа» уҳәа убас 
егьырҭгьы. 

Агуманитартә ҭҵаарадырра аду-
неи, зегь раԥхьаӡагьы кавказтәи 
афольклорҭҵааҩцәа рдоуҳаибар-
кыра акрааҵуан иазыԥшызижьҭеи 
ҳазлацәажәо академиатә ҭыжьымҭа. 

«Нарҭаа. Аԥсуа фыр хаҵаратә 
епос» аредактор-аиқәыршәаҩ 
З. Џьапуа ихы иаирхәеит аепос 
аҭыжьраҿы иаԥхьанеицәа аҵа-
рауаа рԥышәа, рыҭҵаарадырратә 
напкымҭа. Аха урҭ зыӡбахә ҳа-
моу акьыԥхьымҭақәа, антологи-
атә ҭыжьымҭақәоуп, иагьрымҽхар-
куа  аепос аидеиеи асахьаркыреи 
рганахьала иаҳа зыҩаӡара ҳара-
ку, игәылҭәаа-лыԥшааху атекстқәа 
(авариантқәагьы убрахь инары-
лаҵаны) рымацара роуп. Уажәтәи 
аҭыжьымҭа акәзар, еиҭазгәаҳҭо-
ит, иамҽханакуеит нарҭаа ирыз-
ку аԥсуа епос, аԥсабара иану – ҳа-
ра ҳҟынӡа иааиз атекстқәа зегьы, 
неиҩымсрада, акымзарак акгьы 
бжьамыжькәа. Ари еиԥш иҟоу 
ҭыжьымҭа, ус аҳәара ауазар, аду-
неитә фольклористика аҭоурых, 
шамахамзар, иамбаӡац, иаздырӡом. 
Убри аганахьала рыӡбахә ҳҳәар ҟа-
лоит адыга ҵарауаҩ-афольклорҭҵа-
аҩ А. Гадагатль быжь-томкны иҟоу 
иеиқәыршәамҭа «Нарҭаа. Адыгаа 
репос», ауаԥс фольклорҭҵааҩ Т. 
Хамицаева быжь-томк зымҽхазкуа 
лҭыжьымҭа «Нарҭаа. Ауаԥс жәлар 
репос».

Еиҭаҳҳәахуеит, жәа-томкны иҟоу, 
фольклорҭҵаарадырратә хшыҩ 
нагала еиҿырцаау, филологиатә 
гьамала ихырку «Нарҭаа. Аԥсуа 
фырхаҵаратә епос» – иуникалтәу 
академиатә ҭыжьымҭоуп. Шәазхәыц, 
иара иагәыланагӡоит хәыҷи-дуи 
зықь текст инареиҳаны! Убри аҟ-
нытә, аматериал ахаҭа амҽхаки уи 
хазырҭәаауаны томцыԥхьаӡа иад-
галоу еиуеиԥшым аҭҵаарадырратә 
аппарати (акомментариақәеи аз-
гәаҭақәеи, ҵҩа змам арбагақәеи) 
– абарҭқәа зегьы хәыцхәыц ргәа-

агӡара, ахаҿы аагара мацарагьы 
имариоу усым.  

Аҭыжьымҭа иазышьҭыху азеиԥш 
структура, акомпозициа, аматериал 
ацәыргашьеи уи зда имаҭәам пас-
портла аиҿкаашьеи  аҭҵаарадырра 
аганахьала ҽыԥныҳәа узаҭом, уимоу, 
афольклорҭҵааратә ҿыцрақәагьы 
маҷымкәа иадубалоит. Убас, аком-
ментариақәеи азгәаҭақәеи инарҷы-
даны, томцыԥхьаӡа иадгалоуп 
аԥхьаҩ аинформациа аганахьала 
дымҩақәызҵо арбагақәа: ажәаб-
жьҳәаҩцәа рарбага, анҵаҩцәа рар-
бага, ате кстқәа ахьанҵоу аҭы ԥқәа 
рар бага, атекстқәа ананҵоу ашықә-
сқәа рарбага, абжьынҵамҭақәеи 
авидеонҵамҭақәеи рарбага, анапы-
ланҵамҭақәа рарбага, архив аҟынтә 
иаагоу атекстқәа рарбага, акьыԥхь 
аҟынтә иаагоу атекстқәа рарба-
га, акьыԥхь зымбац атекстқәа рар-
бага, акьыԥхь збахьоу атекстқәа 
рарбага. Урҭ арбагақәа реиқәыр-
шәара мҩақәиҵон З. Џьапуа ихаҭа. 
Ажәакала, уаднахалоит, иаабахьоу 
акьыԥхьымҭақәа раасҭа акыр иҿы-
цуп, иҿырԥшыгоуп аҭыжьымҭа 
зықәгылоу аҭҵаарадырратә уас-
хыр ӷәӷәа. Уи инаԥынҵаны, апо-
лиграфиа аганахьала аҭыжьшьа 
атәы ҳҳәозаргьы – уамакала аҩаӡа-
ра ҳаракуп, анапаҿы иаанкыла-
ны ахәаԥшра мацара агәахәара 
унаҭоит. 

Нарҭаа репос еиԥш иҟоу абаҟа 
ду аҭыжьраан, зегь раԥхьаӡагьы, ак-
раҵанакуаны иԥхьаӡатәуп уи ате-
матикатә еибаркыра иаҵанакуа 
арымӡаа асиужетқәеи амотивқәеи 
қәнагала еихшаны аԥхьаҩ идга-
лара. «Нарҭаа. Аԥсуа фырхаҵа-
ратә епос» атомқәа раабагьы рҿы 
иазԥхьагәаҭоу анаҩстәи асиужет-те-
матикатә принцип ала абаҟа аих-
шара, ҳгәанала, ииашоуп, I–IV 
атомқәа ирнылеит «Сасрыҟәа из-
ку аҳәамҭақәа». V атом иагәыла-
нагӡеит «Цәыцә изку аҳәамҭақәа», 
VI атом – Нарџьхьоу, Гәында-ԥшӡа, 
Хәажәарԥыс ирызку атекстқәа, VII 
атом – хаз-хазы иҟоу еиуеиԥшым 
аҳәамҭақәа, VIII атом аҿы ицәыр-
гоуп егьырҭ афольклортә жанрқәа 
ирыҵаркуа атекстқәа рҟны иаҳԥы-
ло, ԥыҵәҵәа-ԥыҵәҵәа акәзар-
гьы,  нарҭаа репос асиужетқәак, 
цыԥҵәахақәак, ҟәырҷахақәак. Ае-
пос асиужет ахәҭақәа абас еиԥш 
цикл-циклла иахьеишьҭаргылоу 
иалҵшәаны, аепикатә персонаж 
хадацәа зегьы рфырхаҵаратә «ны-
сымҩа» ккаӡа, насгьы инхарҭәа-
аны ицәыргахеит, иара убриа-
амҭазгьы арҿиамҭа еиуеиԥшым 
аҭоурыхтә аамҭақәа зныԥшуа аҵа-

кы композициала аҿиашьа ало-
гика еиланахәом. Араҟа инаҵшь-
ны иазгәаҭатәуп, ари аҭыжьымҭала 
адунеитә фольклортә ҭҵаарадыр-
ра ишалагалоу – акьыԥхь збахьази 
изымбацзи, вариант рацәалеи вер-
сиа рацәалеи еиларсу аԥсуа нарҭтә 
епос џьарак еизакны. Атекстқәа 
зегьы рхаҿра цәыргоуп изаҟа-
разаалак еицакрак, шәышәырак 
рымҭакәа, жәлар ражәаҳәа ахаҭа-
шьеи абызшәа адиалекттә ҷыда-
рақәеи еиқәырханы.

Атомқәа злаатуа, «Нар ҭаа 
ражәа бжь нҵәара ақәым» захьӡу 
аԥхьажәа-аҭҵаамҭа  ҳазааҭгыло-
зар, уи – монографиа наӡааӡо-
уп, аԥхьарагьы гәахәароуп, аиԥш 
зеиԥшны аԥсышәала иҩу даҽа 
фольклорҭҵааратә усумҭа хатәрак 
аӡбахә аҳәара уадаҩуп. Хәҭакахьа-
ла, аԥхьажәа –  фольклорҭҵааҩык, 
нарҭдырҩык иаҳасабала З. Џь. Џьа-
пуа иҩаӡара шыҳараку арҵабыр-
гуеит. Уи ианыԥшуеит иҭҵаара-
дырратә лаԥшҳәааҭбаара, идырра 
ҵаулақәа, насгьы ихәнацәак реиԥш 
ишидыруа аԥсуаа иаԥырҵаз нарҭаа 
репоси уи ныҟәызго егьырҭ ами-
лаҭқәа рверсиақәагьы – атекстқәа 
рымацара ракәым, урҭ ирызку аҭҵа-
амҭақәагьы. Араҟа автор иаҩи-
мыжьит нарҭаа ирызку аԥсуа епос 
иамадоу ахыцәхәыц азҵаарақәа 
– иӡбоу, макышьа змақәам ре-
иԥш, иӡбам, аимак-аиҿак ҟазшьа 
змақәоугьы убрахь инарылаҵаны: 
арҿиамҭа ахылҵшьҭреи уи аперсо-
нажцәеи асиужетқәеи, аԥсуаа ре-
пикатә традициақәа, аепос анҵа-
реи, акьыԥхьреи, аҭҵаареи рҭоурых, 
нарҭаа ражәабжьҳәаҩцәа рҟазара, 
нарҭаа рашәақәа ртекстологиатә 
ҟазшьарбақәа, аепос аиҿартәышьа 
аҷыдарақәа уҳәа убас ирацәаӡаны. 

Нарҭаа ирҟәырҷахоу изаҟара-
заалак ҳәамҭак, ашәак, ҭҵаамҭак 
зымҩа иавамыжькәа, нарҭдыр-
ра иахьанӡа иззаихьоу алка-
ақәеи ишьҭнакаахьоу аҭҵаара-
дырратә ԥышәеи хшыҩзышьҭра 
рзуны, хаз-хазы еилыршәшәа-
ны, З. Џьапуа дыззааҭгыло абарҭ 
еиқәаҳаԥхьаӡаз азҵаарақәа зегьы, 
аԥхьаҩ  азҿлымҳара иоуртә қәна-
гала иеилыркаауп рацәак ҳзышь-
цылам ԥсыуа наукатә бызшәа 
шьахәла. 

Афольклортә рҿиамҭақәа наука-
ла рҭыжьраҿы адунеитә практика 
ҳхаҿы ианааҳго, хымԥада, уаҟа З. 
Џьапуа иҿыцу илагалақәагьы аабо-
ит. Уи атәы иазышаҳаҭуп, иаҳҳәап, 
ҳзыхцәажәо аҭыжьымҭа VIII атом 
аҿы ицәыргоу – нарҭаа репос 
егьырҭ афольклортә рҿиамҭақәа 

(амифологиатә ҳәамҭақәа, алакәқәа, 
ахьӡыртәрақәа, аҿаԥыц тә жәаб-
жьқәа уҳәа) ирылаӡҩаны  иахьыҟоу  
ҳзырбо аматериалқәа, иара убас 
аԥхьаҩцәа нарҭдырра аганахьала 
рылаԥшҳәаа уама кала изырҭбаа-
уа, аԥсуа епос иатәу-иамаау зҵаа-
рак, изаҟаразаалак информациак 
иавсым ҳәа ҳзырҳәо аԥшьгамҭа – 
зеиуахк уҭаху арба гақәа  рыла (урҭ 
хыԥхьаӡарала 18 рҟынӡа инаӡоит) 
ахарҭәаара. Хшыҩзышьҭра заҳҭа-
ша, ари атом аҿы џьарак еизакны 
ҩаԥхьа ицәыргоуп егьырҭ атомқәа 
зегьы дасу ирыцу, аԥхьаҩ цәгьа 
дзырманшәало арбагақәа 10. Урҭ 
инарԥынҵаны, ицәыргоуп иналу-
кааша аурыс фольклорҭҵааҩ Н. Ан-
дреев еицырдыруа иусумҭа «Аарне 
исистемала алакәқәа рсиужетқәа 
рарбага»  иаваҟәыло, аҭҵаарадыр-
ра иахьатәи аҩаӡара зегь рыла 
ирықәшәо арбага ҿыцқәа ааба: 
атекстқәа рсиужет-тематикатә рба-
га, аепикатә персонажцәа рарба-
га, аепикатә дунеи аҭыԥқәа рар-
бага, аепикатә дунеи амаҭәарқәеи 
аилкаарақәеи рарбага, ажәаб-
жьҳәаҩык иҟынтә аиҭанҵарақәа 
рарбага, нарҭаа рашәақәа рарбага, 
урысшәала ианҵоу атекстқәа рар-
бага, аԥсуа жәлар репос: абиблио-
графиатә рбага. 

Аҭыжьымҭаҿы, томцыԥхьаӡа, 
ицәыргоуп еицырдыруа асахьа-
ҭыхҩы Баҭал Џьапуа нарҭаа ре-
пос иазку иҭыхымҭақәа. Урҭ 
хыԥхьаӡарала 40-ҟа инарзы-
наԥшуеит (I атом иамҽханакит 9 
сахьак, II атом – 4; III атом – 9; IV 
атом – 4; V атом – 4; VI атом – 4; 
VII атом – 7), аԥхьаҩ аҳәамҭақәа 
издырҵысуа азҿлымҳара ха-
дырҭәаауеит. Асахьақәа, ҳәараҭа-
хума, дара ртәала аинтерес рыҵо-
уп, аҟаза нага нарҭаа рҳәамҭақәа 
игәы ишабаз, ихаҿы ишааиз шәы-
гала иааирԥшит. Амала адунеитә 
практикаҿы афольклор наука-
латәи аҭыжьымҭақәа, шамахам-
зар, ирыдыргалом апрофессионал-
тә сахьаҭыхыҩцәа русумҭақәа, дара 
ажәлар рбаҩхатәра, рнапкымҭа 
лыԥшаах иахылҵыз аматериалтә 
культура иатәышьҭроу – аргыла-
рақәеи, анаплыхқәеи, абџьарқәеи, 
аорнаментқәеи уҳәа ракәымзар, 
дара урҭгьы ҩаӡарала – зда царҭа 
амам ала илыԥшааху, азхаҵара зо-
ухьоу рахь иаҵанакуеит. 

Атомқәа дырбеиоит иагьдыр-
лахҿыхуеит хыԥхьаӡара рацәа-
ла иргәылоу амузыкатә нотақәеи 
нарҭаа репос анҵаҩцәеи аҭҵа-
аҩцәеи рхаҿра цәырызго афото-
материалқәеи. 

Иҟаҵоуп хәы змам аус дуӡӡа. 
Шәара шәазхәыц, шаҟа ԥсыуа қыҭа 
ирылстәыз, шаҟа жәабжьҳәаҩцәа 
нагақәа рҿахәы рҿыхтәыз, шаҟа 
мши-ҵхи ахаԥсыра батәыз, шаҟа 
ҵарауаа хшыҩҭрақәа рабиԥа-
ра аԥхӡаша карҭәар акәыз – аду-
неитә фольклор аклассикатә рҿи-
амҭа, абас ихьырҵәаҵәаха ҳаԥхьа 
иқәларц азы! 

Ари аҭыжьымҭала инхарҭәа-
аны ҳажәлар рхаҿра знубаа-
ло ажә ытәреи иахьатәи аамҭеи 
ирыбжьаҵоуп наҟ-ааҟ еимаздо 
«аибадырга» цҳа. Иахьа инаркны 
набыцра ақәымкәа ахьтәы чықь-
маџьа иҭаҵәахушәа иԥхьаӡатәуп 
азқьышықәсақәа иргәылган иа-
агоу аԥсуаа рдоуҳатә мал ха-
да, «рбиблиа» – нарҭаа ирызку 
ажәытәӡатәи афырхаҵаратә епос.

 «Нарҭаа ражәабжь нҵәа-
ра ақәым» иҳәеит ҳзыхцәажәо 
атомқәа реиқәыршәаҩ-рредак-
тор З. Џьапуа, иалиршаз ауникалтә 
ҭыжьымҭа акәзар, ԥсра-ӡра зқәым, 
адунеи ауаатәыҩса зыхӡыӡаалаша 
культуратә ҭынхоуп.

Валентин КӘАӶӘАНИА, 
академик

ԤСРА-ӠРА ЗҚӘЫМ АДОУҲАТӘ ҬЫНХА
Нарҭаа

 d Ааигәа Аԥснытәи аҳәы нҭшәҟәҭы-
жьырҭа иҭнажьит еицырдыруа 
апоет, академик, Д. И. Гәлиа ихьӡ зху 
Аҳәынҭқарратә премиа занашьоу  
Владимир Занҭариа аҵыхәтәантәи 
ашықәсқәа рзы иаԥиҵаз иажәе-
инраалақәеи, иажәабжьқәеи, иеиҭа-
гақәеи еидызкыло ишәҟәы ҿыц 
«Сара адгьылаҿ ажәҩан сызхом».

Апоет иажәеинраалақәа жәпа-
кы апериодикатә кьыԥхь ала 
аԥхьаҩцәа ирдыруеит, аханатә 
еиԥш, аҟаза иҟазшьа рнубаалоит, 
ахшыҩҵак бзиақәа рыла еибар-
куп, игәҭакы аарԥшышьа дақәшәоит, 
акыр ажәеицааира шьахәқәа ргәы-
лоуп, урҭ уагьрыдрыԥхьалоит. 

Зыӡбахә ҳамоу аҭыжьымҭа аӡыр-
гара мҩаԥысит Д.И. Гәлиа ихьӡ зху 
Аԥснытәи Аԥсуаҭҵаара аинститут 
аҟны. Уахь инеит, ашәҟәыҩҩцәа ре-
иԥш, аҵарауаа, акультуреи аҟаза-

реи русзуҩцәа, аҿар, аԥсуа поезиа 
абзиабаҩцәа. 

Аиқәшәара ааиртит анаҩс егьы-
мҩа ԥигон аԥсуа институт аиҳабы, 
аҵарауаҩ А. Ашәба. Уи иааркьаҿны 
далацәажәеит В. Занҭариа иԥсҭаза-
ареи ирҿиаратә мҩеи.

Ашәҟәы ҿыц аӡыргараан иқәгы-
леит, ргәаанагарақәа рҳәеит: апоет, 
ажурнал «Алашара» аредактор ха-
да А. Лагәлаа, афилологиатә ҭҵа-
арадыррақәа ркандидат У. Аҩӡба, 
аурыс ҵарауаҩ, афилологиатә ҭҵа-
арадыррақәа рдоктор М. Шьчерба-
кова, ашәҟәыҩҩы Д. Наҷҟьебиа уҳәа 
егьырҭгьы.  Апоет иажәеинраалақәа 
руак даԥхьеит В. Хәырхәмал. 
Ашәҟәы аҭыҵра идныҳәалауа 
иаԥхьаҟагьы еиҳау ақәҿиарақәа 
изеиӷьаршьеит.

 Ҵабыргны, апоет инысмҩа ҭба-
ауп, ипоезиатә рҿиамҭақәеи ипуб-
лицистикеи еицырдыруеит. Ипоезиа 
ахатә ҟазшьа амоуп, иԥсадгьыл, 
ижәлар гәакьа, урҭ рыҩнуҵҟатәи 
рдунеи, рҵас-рқьабз, раԥсуара, 
рхатәы бызшәа цәаҳәа ҟаԥшьны 
иагәылсуеит. Аграждантә, афило-
софиатә, абзиабаратә лирика рҟаз-
шьа аҷыдарақәа рыла еимадоуп, 
еигәныҩуеит. 

Ашәҟәы иагәылалеит иара убас 
аԥсшәа акырӡа ианрааланы,  ҟаза-

ра ҳаракыла еиҭеигаз, урҭ иреиуо-
уп: А. Пушкин, М. Лермонтов, А. Фет, 
Ф. Тиутчев, Н. Гумилиов, А. Блок, В. 
Бриусов, А. Ахматова, В. Ходасевич, О. 
Мандельштам, Ф. Искандер, С. Лако-
ба, А. Бардодым, З. Ҟаныҟәа, А. Кен-
чешаов ражәеинраалақәа.

Аизга ҿыц уаанӡатәиқәа ире-
иԥшым. Апоезиа инаваргыланы ав-
тор араҟа дцәырҵуеит прозаикны. 
Иажәабжьоуқәа раԥхьаӡа акәны 
ажурнал «Алашара» адаҟьақәа рҟны 
икьыԥхьын, аԥхьаҩцәа иргәаԥхан-
гьы ирыдыркылеит. Шьҭа шәҟәык 
иахьеиднакылаз аизга еиҳагьы иха-
нарҭәааит. «Ҿамҩак аҳарданҩы…», 
«Асеиԥш иџьашьахәу аеҵәақәа 
ахаангьы иҳамбац уаҟа, Мур-
манск», «Аскульптор Хьрыԥс игәҭы-
ха», «Ижәдыруаз, раԥхьа иаақәо 
рыгәҭа сҟалоит саргьы!», «Баудии 
Розеи сгәалашәара ашәалҟьамреи», 
«Шьансоу иӡахәа шьапқәа» уҳәа В. 
Занҭариа иажәабжьоуқәа аԥсабара 
иазааигәоуп, аԥсҭазаара иалиааит, 
дызлацәажәо, иааирԥшуа ахҭысқәа, 
ицәыргоу ахаҿсахьақәа еилыхха 
иҟоуп, аԥхьаҩ игәникылартә ҟаза-
рала еиҿыбаауп урҭ ирыдҳәалоу 
ахҭысқәа. Ари иарҵабыргуеит арҿи-
аҩы апроза иаҵанакуа ажанрқәа 
рҟынгьы аҽԥышәара бзиа амҩа 
дшану, егьшиқәҿиауа. 

Аҭыжьымҭа иагәылалеит иара 
убас аҭҵаарадырратәи апублици-
стикатәи статиақәа. 

В. Ажәанба

Дгьыли жәҩани ирыхӡыӡо

Ашәҟәы ҿыц аӡыргара

 d Ишәыдаагалоит Д. Гәлиа ихьӡ 
зху Аԥсуаҭҵааратә институт аҟны 
иӡыргаз апоет, ауаажәларратә усзу-
аҩ, академик Владимир Занҭариа 
иҩымҭақәа реизга «Сара адгьылаҿ 
ажәҩан сызхом» иагәылоу ҳажәлар 
ааигәатәи рҭоурых аҟәырҷаха ха-
дақәак ҳгәалазыршәо ажәабжь 
«Ижәдыруаз, раԥхьа иаақәо рыгәҭа 
сҟалоит саргьы!..» ацыԥҵәаха

Аибашьра, аибашьра… Сҩызцәа 
гәыԥҩыки сареи Аҟәа ҳалымҵыр 
амузт, уажәы алашьцара еиԥхьышь-
шьаауа, цәашьыркыла акәзаргьы, 
ажәабжь ҿыцк ҳазҳәо аӡәы даабо-
зар ҳәа Гәдоуҭа ақалақь ҳалан. Иа-
цаахыс зыӡбахә ҳаҳахьаз раԥхьатәи 
атәылахьчаратә штаб ахьыҟоу ҳзе-
илкаауазар ҳәа ҳаанашәа-аашәеит. 

Гәымсҭа ахықәаҟынтә агәырқь-
гәырқь ҳәа иааҩуан, адгьылҵы-
сра ҟалазшәа, ахыбрақәа зегьы 
зырхыџхыџуаз агаубицақәеи «Град» 
ҳәа изышьҭаз абџьар ҿаасҭеи рхы-
сыбжьқәа идырҵысуаз адыдбжьы. 
Гәымсҭеи Ешыреи усҟак иааигәамызт, 
аха «Град» ҳәа изышьҭаз уи абџьар 
хлымӡаах ахысра ианалагалак, уи 
ахыҭҟьара быжьқәа зынӡаск увараҿы 
адгьыл дырхыџхыџуазшәа уцәа уа-
аҭдырӡыӡон. Изеигӡараны иҟази? 
Ахалцыхьтәи адивизиа аҟнытә  600 
вагон зеиуахкы рҭахыз аџьаԥҳаны 
хәыда-ԥсада инагәыҵасны ирырҭе-
ит Ельцин бзиахә игәаԥхарала… Аԥ-
суаа ҳахь ирымаз агәаӷ иахҟьа, да-
ра рхаҭақәа ршәыргәындара иахҟьа, 
ақәылаҩцәа уахгьы-ҽынгьы меигӡа-
рахда иҭдырҟьон рабџьарқәа. Хьаҵра 
зқәымыз, иаҭахызар аӷа ҳаиҿагыла-
ны апартизантә еибашьра ҳалаго-
ит ҳәа иныҵыҩ-ааҵыҩны зыбжьы 
гахьаз, жәлар Рԥыза еиҿамс Влади-
слав итәарҭа-игыларҭа архиаразы, 
Гәдоуҭатәи администрациа ахыбраҿы 
аиҿкааратә усурақәа напы ддырк-
хьан. «Хьаҵра ҳақәым!» ҳәа рациа-
ла рыбжьқәа ааҩуан напышьашәала 
аӷа иҿагылаз Мрагылараагьы.

Амҩан иаҳԥылаз телеопера-
торцәақәак рыла аштаб ахьыҟаз еи-
лаҳкаан, ҳшьаҿа аарӷьеҩны, уахь 
ҳҿынаҳхеит… Абар асанаториа «Вол-
га» ахыбра еиқәылашьца иахьгылоу. 
Алашара здырцәаз, аӷа иԥшыхәцәа 
хылҟьаҿылҟьала лымҳаҭаск роуны, 
ҿыц зхы неидызкылаз раԥхьатәи 
аԥсуа штаб хада абомба ақәыр-

мыжьырц азы акәхап ҳгәахәит. Џьо-
укы уахынлатәи афымца-цәашьқәа 
кны асанаториа ашҟа иҩналон, иҩ-
ныҵуан… Урҭ рахьтә иҟан ар ры-
маҭәа зшәыз, изшәымыз… Ҽаџьоукы 
ахьынеидгылоз, рылахь еиқәышьшьы 
Гәымсҭантә, Гагрантә ихәны, ма ишьны 
иааргаз ҳаҷкәынцәа рыӡбахә рҳәон… 
Угәы азҩартә иҟан еибырҳәоз аин-
формациа зны-зынла цқьа ишыҭҵа-
амыз. Иҭахаз аӡәы иӡбахә шырҳәоз, 
«ишәазҳәада, уи деибгоуп, уи – уи 
иакәӡам, еижәлантәқәоуп, аха иҭахаз 
дхазуп…» ҳәа даҽаӡә даацәырҵуан. 
«Иҭахаз даҽаӡәызаргьы, даԥсыуан, 
аӡәы ҳәа иуаажәлар днарылԥсаауан… 
аӡәы шәҩык данрыԥсоу аамҭа ҳҭагы-
лан… Иаԥсоума абарҭқәа рыӡбахәла 
ауҳәансҳәан аҳәара, аӷыӷеибагара?» 
Аи, атыл аҿы убасоуп, бжеиҳан… 
Еиҳаракгьы раԥхьатәи амшқәа раан. 
Нас  ауаҟьанчаҟьан маҷк еихсыӷьуе-
ит. Ишеибашьраҵәҟьоу агәра ззым-
гац, агәра ргоит, рхы иалнарԥшуе-
ит… Афронт – уи фронтуп, аҭабиатә 
ԥсҭазаара џьбароуп, ауҳәансҳәан, 
ахынҭаҩынҭа аднакылом, зшәақь 
ацәҟьара иақәкны итәоу иҟам-ианым 
азыӡырҩыха имаӡам… Игәы иҽануп, 
лацәаихьшь имам. Ихгьы ихьчароуп, 
ижәларгьы ихьчароуп…

Сҩызцәа ара шәыҟаз, сааиуеит ҳәа 
нараҳәан, алашара аркны аштаб ахь 
инеиуаз, 60-ҟа шықәса зхыҵуаз ԥсы-
уа хаҵак ишьҭа сынхыланы, ахыбра 
аҩныҵҟа сныҩналт. Раԥхьатәи аш-
таб анапхгара зыҩназ ауадахь зегь 
шҳәыԥыз инарышьҭуамызт, абџьар 
кны ҩыџьаҟа ашә илагылан… Аха урҭ 
сыздыруаз ҷкәынцәазаарын, санырба, 
ашә аартны сныҩнарыжьлеит.

Аштаб зыҩназ ауада мрагыла-
рахьала иҿаз аԥенџьыр – алаша-
ра злымԥхоз ԥарда-еиқәаҵәала 
ишәаҳан. Аҭӡамцқәа руак иазааигәаз 
астол ҭбааҭыцә иакәшаны игылан 
гәыԥҩык ар рымаҭәа зшәыз ахацәа. 
Астол ахахьынтә маҷк зыбӷа ларҟә-
ны игылаз ахаҵа, абиллиард дасуаз-
шәа, иарӷьа напы неиҵыхны, зԥынҵа 
ҵәрыԥсаз карандашь ҟаԥшьык 
инацәкьарақәа ирыбжьакны, астол 
ауразоуроу инеиҵыхны иаԥхьа иқәыз 
арратә хсаалаҿы – ҭыԥқәак, хьыӡқәак 
аликаауан, нас сахьаҭыхҩы бзиак 
иеиԥш, ахаргьежь ҟаԥшьы иҭеикуан. 
Уарлашәарла, икәшамыкәша игылаз 
акы днаразҵаақәон, рацәак ибжьы 
мырдуцәакәа. Астол иқәгылаз афым-

цалампа акәаҷаб еиԥш ҭымра-ҭымра 
иахылҵуаз алашара ҭааӡа иҟан, уб-
ри аҟнытә азныказы сызлаԥшуаз 
рхаҿсахьақәа реилыргара сцәыуа-
даҩхеит. Аха астол иҵегьы саназаа-
игәаха, акарандашь ҟаԥшь- ҵәрыԥ-
сала зхы ларҟәны ахсаала агьежьқәа 
анызҵоз шьҭа сицәымҩашьартә дыз-
дырит… Аполковник Сулҭан Соснали-
ев иакәын. Аибашьра ҟалаанӡа, Егры 
нырцә-аарцә, аԥсуааи-ақырҭцәеи 
реиҿагылара ашәарҭа ӷәӷәа анарҵа-
сы, ашьхарыуаа Рконфедерациа иа-
хаҭарнакыз аполковник-ԥхьатәа, 
лакҩакрак ҟамҵакәа, иазмыруӡоз 
иҩызцәақәак иманы Нальчикынтә 
Аҟәаҟа дааит. Дышиашаз Егрыҟа дце-
ит, уаҟа иҟаз аҭагылазаашьа лабҿа-
ба далаԥшит, зыҽрыԥхны, аҵыс 
зкылымԥраауа, аҳәаа зкыз, Арӡын-
ба иеиҿкаамҭаз Аԥсуа гвардиа ако-
мандирцәа дырԥылт, дрыҿцәажәе-
ит, иибаз-иаҳаз ахәшьара аиҭеит. 
Ԥхьаҟа хырԥашьа змамыз аибарх-
хара ду инамаданы, офицерк иаҳаса-
бала лкаақәакгьы ҟаиҵеит, ҳаҷкәын-
цәа днарабжьақәеит. Нас Аҟәантә 
иҩызцәеи иареи рыҩныҟа, Нхыҵ-
Кавказҟа иандәықәлоз «Аидгылара» 
иалаз сҩызцәақәаки сареи акакал-
кырҭа «Нарҭаа» ашҟа имҩахааган, па-
ту рықәҵаны, рымҩа иқәаҳҵеит. Усҟан 
сгәы ҭыԥраауан, «ҳашьцәа нхыҵаа, 
ҳашьцәа адауаԥшьқәа ҳаманаҵы, 
рыбжьқәа ҿацаӡа ҳгәы иқәыҩуанаҵы, 
ҳаӷацәа, егьа рҽыршәаргьы, егьа иа-
апкыргьы, акымзарак рылшом» ҳәа… 
Сымацара сакәызма, жәпаҩык ус 
ихәыцуан, ргәыӷра мҵәыжәҩада 
иарԥыруан. 

Ашьхарыуа Конфедерациа, зықәра 
згәаламшәоз ашьауардын ԥагьа 
еиԥш, амҵәыжәҩа ӷәӷәақәа еиҵыхны, 
Кавказ иахыԥраауан. Лаԥш-ҵарыла 
иахьчон, аҭоурых аԥшатлакә-бааԥс 
еицәнарӡхьаз ажәларқәа. Еиднакы-
лон, маҷк иҿыцәаахьаз ржәытә гәҽа-
нызаара арҿыхон. Иҟан, ихьышьарх-
хоз, ихазымҵоз, иԥхашьаны рҿы 
ирзамырҳәозаргьы, – урҭ нхыҵаа, 
рҽеибаркны арахь, Аԥсныҟа еи-
башьра иаауеит ҳәа…

Уажәы, ара, Гәдоуҭа, асанаториа 
«Волга» аҩныҵҟа иҭауадшьҭраз 
аҟабарда полковник (ашьҭахь Аԥс-
ны Атәылахьчара аминистрс иҟа-
лараны иҟаз) Сулҭан Асланбек-иԥа, 
хрыжь-хрыжь, дмыццакӡакәа, икәша-
мыкәшантә иааҩуаз ашыкьыбжьқәа 
хьаас имкыкәа, иналкааны зҵаа-
рақәак иҭиуан, иаҳа арратә ус атәы 
здыруаз, иамараз, аԥышәа змаз аҭак 

ирҭон. Зны-зынла дҩагылон, даа-
иԥхьхәыцуан, ицәеижь инадшәало, 
ишәын, ишьхарыуа еиҿартәышьа 
наӡааӡа иҵегь, улаԥш адзырхалоз, 
ишьацԥшшәылаз ирратә камуфлиаж.

Џьоукы ццакы-ццакуа иааҩнашы-
лон, иаԥхьа инықәырҵон сиақәак, 
иубартә иҟан аскьаркьалбжьеиԥш 
игәазырҳага-гәҽанҵагаха ҳажәлар 
иаарылаҩыз, Арӡынба иааԥхьараҿы 
ишиҳәахьаз еиԥш, ахыхьчаратә ро-
тақәеи, абаталионқәеи реиҿка-
ара напы шадыркхьаз. Аамҭакала, 
аӡәаӡәала Сосналиев иааиуаз зегьы 
дҵа ҷыдақәак нариҭон, адҵа зиҭаз 
уи анагӡара иахыццакуа, ашаца-ша-
цаҳәа ауада лашьца индәылҵны 
рҿынархон. Абас раԥхьатәи аштаб 
ацәыҵлашьцараҿы ииуан, маҷ-маҷ 
аҽаӡрыжәуан, аҽараӡон зегьы ры-
ла ҭраа иззыԥшыз амилаҭтә хыхьча-
ратә стратегиа… 

Ҿааихак рымамкәа, «гәырқь-
гәырқь… гәырқь-гәырқь…» ҳәа дгьы-
ли жәҩани дырхыџхыџуан Гәымсҭа 
аҩхаа иҭыҩуаз абзарбзанқәеи, «гра-
ди» рхысыбжь хлымӡаахқәа. Аҭынч 
аамҭазы зжәытә-ԥшӡара иаҵаҽыр-
бо, асаркьа ианыԥшылозшәа, еиқәҷаб 
Амшын еиқәа ихыԥшылоз Гәдоуҭа 
ақалақь еиқәышьшьы, «иҟаларызе-
ишь, анаџьалбеит?» ҳәа нанҳәатәи 
аҵх ҿаҳа-дагәа иалаӡырҩуан… 

Ицон аибашьра, џьоук ргәы рҟа-
жон уҳәансҳәанла. Мышқәак ры-
ла еилгап ҳәа игәыӷуазгьы маҷҩы-
мызт араҟа, макьана Гәымсҭатәи, 
Гагратәи, Мрагыларатәи аидысла-
рақәа ирцәыхараз амҩадуқәа рҿы. 
Ицон аибашьра. Аҟазаареи аҟамза-
ареи ирыбжьагылан Кавказ ду иа-
гәҭылсаз, наџьнатә аахыс уи иаӡых-
тарҭаз Аԥсынтәыла. «Аурыс ҳәынҭқар 
абас ҳашԥанижьри? Иааигәаԥхар, арҭ 
алахшақәа рҭыҩра иҭаиҟәаҟәоит… 
ртанкқәеи рыбзарбзанқәеи кажьны 
ҿааҳәыра рымамкәа ишцо жәбара 
шәыҟоуп…» – ргәы еибарӷәӷәон, згәы 
иамыртәакәа, игәеигәеиуа амҩадуқәа 
ирныз ҽаџьоукгьы.  Урҭ иабардыр-
гәышьоз усҟантәи асовет ҳәынҭқар-
ра аилыбгараҿы «аџьабаа маҷымкәа 
избахьаз» усҟантәи аурыс ҳәынҭқар 
Борис мышқәак раԥхьа иқьафқәа 
ҟаҵаны, чарҳәарыла Дагомыс инапы 
шрыҵаиҩхьаз шаха-баала иеизгаз 
ақырҭуа қәылаҩцәеи абаандаҩцәеи 
Аԥсны алалара азин рызҭоз ақьа-
адқәа.

Ицон аибашьра. Иҭахон аԥсад-
гьыл ахьчаҩцәа. Аиашьа ишьа иурц 
дгылон аиашьа. 

Аиашьа ишьа иурц дгылон аиашьа 

Хабарда 
ибжьаӡыз 
ргәалашәаразы

Ахәылԥаз

 d В. Г. Арӡынба ихьӡ зху 
Аибашьра Ахьӡ-Аԥша амузеи 
аҟны, хабарда ибжьадырӡыз 
ргәалашәара жәларбжьаратәи 
Амш иазкыз ахәылԥаз мҩаԥы-
сит.   Амузеи афоие аҿы  еиҿка-
ан 1992-1993 шш. Аԥсны жәлар 
Рџьынџьтәылатә еибашьраҿы 
хабарда ибжьаӡыз рфото-
сахьақәа рцәыргақәҵа.   

Аиԥылара аартуа, «Аԥсны 
анацәа аҭынчреи асоциалтә иа-
шареи рзы» Ахеидкыла ахан-
тәаҩы Гәыли Кьычба илҳәеит: 
«2010 шықәса инаркны иха-
цыркын хабарда ибжьаӡыз 
рыԥшраа иазку аусурақәа.  Аха 
уи аԥхьаҟагьы, аибашьра анеил-
га иаразнак, «Аԥсны анацәа 
аҭынчреи асоциалтә иашареи 
рзы» Ахеидкыла ари азҵаа-
ра ахшыҩзышьҭра шаҭаху азы 
аҳәамҭақәа ҟанаҵон. Ҳара ҳа-
иҿкаареи Жәларбжьаратәи Аџьар 
Ҟаԥшь Аилаки аусеицура рыб-
жьарҵеит. Ари аамҭа иалагӡаны 
иҟаҵоугьы маҷӡам. Ҳара иҳалше-
ит аӡәырҩы аҭаацәа ргәакьацәа 
рыԥсыбаҩқәа рзырхынҳәра».   

Аԥсны адәныҟатәи аусқәа 
рминстр ихаҭыԥуаҩ Иракли 
Ҭыжәба 2019 шықәса раахыс 
Аԥсны адәныҟатәи аусқәа Рми-
нистрра ахылаԥшрала  хабарда 
ибжьаӡыз рыԥшааразы акомис-
сиа инанагӡаз аусура атәы еиҭе-
иҳәеит.   «Аԥсны жәлар Рџьынџь-
тәылатәи еибашьра ашьҭахь  
имаҷымкәа иаанхеит зхабар 
еилкаамыз ауаа. Урҭ хабарда иб-
жьаӡыз ҳәа иԥхьаӡоуп. Урҭ рхаҭа-
ра ашьақәыргылареи, анаҩс 
рҭаацәа рыҭареи рзы аусура 
мҩаԥаагоит». 

Иракли Ҭыжәба иажәақәа 
рыла, иахьатәи амш азы атәыла 
адәныҟатәи аусқәа Рминистрреи, 
аҭагылазаашьа ҷыдақәа рзы Ами-
нистрреи агәабзиарахьчара Ами-
нистрреи рхаҭарнакцәа злаху 
аусуратә гәыԥ  аԥҵоуп: «Жәлар-
бжьаратәи Аџьар Ҟаԥшь Аила-
ки ҳареи аусеицура ҳабжьоуп. 
Агәыӷра ҳамоуп сынтәа, ҳусеицу-
ра иабзоураны, алҵшәа бзиақәа 
раарԥшра шҳалшо», - иҳәеит иара. 

Жәларбжьаратәи Аџьар Ҟаԥшь 
Аилак амиссиа ахада  Чынгыз Ра-
иымбеков жәларбжьаратәи агу-
манитартә еиҿкаареи Аԥснытәи 
аусбарҭақәеи хра злоу аусеицу-
ра шрыбжьоу азгәеиҭеит. «Ҳара 
хабарда ибжьаӡыз рзы аинфор-
мациа аԥшаара иазку аусура иа-
аиԥмырҟьаӡақәа анагӡара ҳаҿуп. 
Аҵыхәтәантәи ашықәсқәа рзы 
алҵшәақәа раарԥшра ҳалҳар-
шеит.  Аусура иацҵахоит, ҳара 
иҳалшо зегьы ҟаҳҵалоит иза-
лауала еиҳаны ауаа рыуацәа 
рыԥшаартә еиԥш», - иҳәеит иа-
ра. Агәалашәаратә хәылԥазы иа-
лахәыз аибашьраан хабарда иб-
жьаӡыз ирызкыз афильм дырбан 
уи ахыркәшамҭазы. 

Аамҭа иаӡрыжәыз 

Аҿар ртеатр – 10 шықәса

 d Аҧсуа ҳәынҭқарратә аҿар 
ртеатр актиорцәа хыҧхьаӡара 
рацәала    иқәдыргылахьоу ас-
пектакльқәа рыла ахәаҧшцәа 
хырххьеит.

Ааигәа Аҧсны аҳәынҭқарратә 
аҿартә театр иахыҵит 10 шықә-
са. Убри инамаданы ҳиҿцәажәеит 
аҿар ртеатр адиректор Аслан Еныкь. 
Атеатр анапхгаҩы иазгәеиҭеит, 
раҧхьаӡакәны Аҧсны аҳәынҭқар-
ратә аҿар ртеатр ҳәа ишаҧҵаз Аҧс-
ны Аминистрцәа Реилазаара ақәҵа-
рала 2014 шықәса нанҳәа 20 рзы. 
Аха уи ҟалаанӡа, раҧхьаӡатәи рҟа-
заратә шьаҿақәа ахьхацдыркыз 
акультуратә хан «Абаза»  иҟаз атеатр 
маҷ «Аамҭа» аҟны ауп. Уи еиҿылкаа-
ит Софа Агәмаа. Иара игәалаиршәе-
ит аус зуаз зыдунеи зыҧсаххьоу ак-
тиорцәа дуқәа  Амиран Ҭаниа, Хәыта 
Џьопуа уҳәа. Анаҩс 1998 шықәсазы  
Аҧснытәи аҳәынҭқарратә универ-
ситет аҟны Софа Агәмаа лыбзоура-
ла иаатуеит актиортә аҟазара аҟәша. 
Убри ашықәсан раҧхьаӡа иҭалаз 
рхыҧхьаӡараҿ дыҟоуп Аслангьы. 
Убри инаркны иҩызцәеи иареи рҵа-
ра ашықәсқәа иацырҵон атеатр маҷ 
«Аамҭа» аҟны. 

Ицәажәараҿы игәалаиршәеит 
рҵаҩцәас ишрымаз:Алықьса Ар-
гәын,Амиран Ҭаниа, Хәыта Џьопуа, 
Михаил Лабахәуа. Аҵара анаҩ-
сангьы, ҧышәарак аҳасаб ала 
ирҿырҵаашаз даара ирацәан. Убас 
ишнеи-шнеиуаз акурстә усумҭақәа 
ҟарҵо,аспектакльқәа ықәдыргы-
ло иалагеит. Иара убас адипломтә 
усумҭақәа.  Иазгәеиҭеит ес-ҩышықә-
са, ма ес-хышықәса ауниверситет 
аҟны адкыларақәа шымҩаҧысу-
аз. Агәыҧ ҿыц адкылара аныҟала,  
актиорцәа ҿыцқәа рыдыркылеит. 

Урҭгьы аҧхьаӡатәи адкылара агәыҧ 
еиҧш, атеатр маҷ «Аамҭа» аҟны 
аҵара рҵон, адипломтә усумҭақәа 
рыҩуан, убас рҵара хдыркәшеит.

Иара дазааҭгылеит атеатр 
маҷ «Аамҭа» аҟны раҧхьаӡа ас-
пектакльқәа иқәдыргылаз А. Че-
хов иҩымҭа «Амшә» еиҭалгеит Со-
фа Агәмаа, иара убас лара илҩыз 
«Даханарҟьеит»,Шоҭа Ҷкадуа 
иҩымҭа «Иара, лара, рҩыза». Анаҩс 
адипломтә усумҭа ықәдыргылеит 
«Ажьақәеи арқьымаҭқәеи». Абас ала  
атетр агәыбылра ахьхацыркыз абарҭ 
ахәмаррақәа рыла ауп.

Аҧсуа ҳәынҭқарратә аҿар ртеатр 
ҳәа ианыҟала, Софа Агәмаа лҩыз-
цәеи лареи рыбзоурала ииасуеит 
С. Ҷанба ихьӡ зху Аҧсуа ҳәынҭқар-
ратә драматә театр ахь. Иара иаз-
гәеиҭеит, раҧхьаӡакәны  асцена 
ду ахь излацәырҵыз  Шоҭа Ҷка-
дуа иҩымҭала иқәиргылаз ас-
пектакль «Ҳаҧсуаауп,ҳаҧсуаа!» 
ала ауп. Аханатә аҩымҭа иахьӡын 
«Акьанџьа», аха Софа Агәмаа илыҧ-
сахит, ихадаратәу арольгьы налы-
гӡеит ари аспектакль аҿы. Ус-ус 
аамҭа цацҧхьаӡа еиҳа-еиҳа ру-
сура аҽарҭбаауан, инеиҧынкыла-
ны аспектакльқәа аҭыжьра иалаго-
ит, есышықәса ҩба-хҧа премиера 
ддырбон. 

А. Еныкь дазааҭгылеит, русураҿы 
аҧсуа драматургиа аҧыжәара ду 
шарҭо,излалагазгьы уи ала шакәу. 
Иара убас аҳәаанырцәтәи аклас-
сикцәагьы рырҿиамҭақәа рхы иа-
дырхәон, урҭ иреиуоуп Едуардо де 
Филиппо –«Дуаҩуп, даамысҭашәо-
уп!», А.Чехов – «Амшә». Уи аа-
мышьҭахь Д. Гәлиа иҩымҭа  – адрама 
«Анаурқәа», акомедиақәа «Амцҳәаҩ 
даҭахуп», Шьалуа Гыцба иқәиргы-
лаз «Инаҧҳа Кьагәа», Софа Агәмаа 
Ф. Искандер иҩымҭа «Ажьақәеи 
арқьымаҭқәеи» .

Аамҭа цацҧхьаӡа аҿар еиҵагы-
ло иалагеит, ауниверситет аҟаза-
ра аҟәша аушьҭымҭацәа рацәаҩ-
ны ианыҟала  зымҽхак ҭбаақәаз 
аспектакльқәа рахь ииасит. Убарҭ 

рхыҧхьаӡараҿ иҟоуп А. Мықәба 
идрама «Қьалышьбеи». Иазгәаҭатәуп 
ари аспектакль Шьалуа Гыцба 
ишықәиргылаз, даара ахәаҧшцәа 
рацәаны ишаднаҧхьалаз, Аҧсны 
еиҧш, уи анҭыҵгьы. Раҧхьатәи рга-
строль хацыркын абри аспектакль 
ала.

Русура иацҵо Урыстәылантәи 
аресси орцәа ааҧхьара рыҭара 
иала геит. Иқәдыргылоит У. Шекс-
пир иҩымҭа «Амбжьах лыбжьара» 
захьӡу ҩ-акткны иҟаз аспектакль. 
Ақәыргылаҩ Наталиа Николаева 
лакәын, данаауаз ақәыргыларатә 
гәыҧ лыцны дааит. Анаҩс ирыӡ-
беит рхы ҧыршәа рц рхала, хаҭа-
ла Алиас Аҩӡба режиссиорк иаҳа-
саб ала аҧышәа шимамызгьы, 
актиортә ҟазара илаз ихы иархәаны 
Б. Шьынқәба ироман «Ацынҵәарах» 
иалхны иқәиргылеит. Уи даара ишы-
уадаҩызгьы  иқәманшәалахеит. Иаз-
гәеиҭеит Аҧсны еиҧш, Нхыҵ-Кав-
казгьы ҩынтә -хынтә ааҧ хьарақәа 
анрырҭа «Ацынҵәарах» шыддырбоз.

Иара убас Есма Џьениа дааҧ-
хьан, иқәдыргылахьоу еиҧшмыз Ар-
тур Лоранс ипиесала иҟаҵаз «Амра 
анҭашәалакь». Уи лара раҧхьатәи 
лусумҭа шакәызгьы даараӡа иман-
шәалахеит,ахәаҧшцәа аднаҧхьа-
леит.

Анаҩс рхы ҧыршәо иалагеит 
алакәқәа рҟны. Ҩ-лакәк рзықәлыр-
гылеит Ирма Гәлуа-ҧҳа. Иара 
убас режиссиорк иаҳасаб ала ихы 
ҧишәеит Ахра Кәарҷиа – «Аҧсҭа-
заара ахаҿсахьақәа» захьӡу ала. 
Рхы азҧыршәеит амоно-спектакль 
азырхиара. Уи рзыҟаиҵеит Беслан 
Лагәлаа. Амоно-спектакль актиор 
хадас даман Ахра Кәарҷиа.

Анаҩс даарыҧхьоит Нхыҵ- 
Уаҧстәыла Тҳаҧсаев ихьӡ зху атеатр 
асахьаркыратә напхгаҩы Гиви Ива-
лиев. Иазгәаҭатәуп иара Уаҧстәы-
ла адагьы, Нхыҵ-Кавказ зегьы ас-
пектакльқәа шықәиргылахьоу. Ҳара 
ҳаспектакльқәа иреиҧшымкәа, 
даҽакала аус адуланы иқәиргылеит 
аспекталь «Ишьаарҵәырахаз ачара». 
Уи аспектакль пластикала ибеиан. 
Анаҩс аҧхьа иааҳаҧхьаз арежис-
сиор Наталиа Николаева дааҧхьан,-
Шварц иҩымҭала иқәлыргылеит 
«Аҳәынҭқар ҟьантаз»,аӡын иқәлыр-
гылеит Вампилов иҩымҭала иҟаҵаз 
аспектакль «Аҧеиҳаб». Иара убас 
аҵыхәтәантәи аамҭазы дааҧхьан 
арежиссиор Викториа Печерникова, 
егьықәлыргылеит Жан Ануи иҩымҭа-
ла аспектакль «Антигона».

Раҧхьаҟа ргәы иҭоуп хыҧхьаӡа-
ра рацәала аспектакль ҿыцқәа 
рҭыжьра. Ашықәс анҵәамҭазы 
рсахьаркыратә напхгаҩы Софа 
Агәмаа 85 шықәса лхыҵреи аҧсуа 
ҳәынҭқарратә аҿар ртеатр 10 шықә-
са ахыҵреи еимаданы инарҭбааны 
иазгәаҭахоит.

Стелла Сақаниа

Хьыбла Гьерзмаа – Калининград

Ихыркәшахеит афестиваль

 d Калининград, адгьылбжьа-
ха Кант аҟны  ихыркәшахеит  
ажәҩан хты аҵаҟа имҩаԥысу-
аз  афестиваль ду «Аҭынчра аҵа-
кыра – амузыка аҵакыра». Абар 
шьҭа аа-шықәса рыҩныҵҟа абри 
ақалақь аҭоурыхтә ҭыԥ  еид-
накылоит академиатә музыка 
аеҵәахәқәа, иреиӷьу аоркестрқәа, 
зықьҩыла амузыка абзиабаҩцәа, 
азыӡырҩцәа. 

«Иарбанызаалак  афестиваль 
дуқәа рзы зегьы ирыцку, ахәҭакахьа-
ла «Аҭынчра аҵакыра – амузыка 
аҵакыра» азы иҷыдаҟазшьаны иҟоу 
– иара ақалақь аҿы азыӡырҩцәа ро-
уп, -  иҳәеит Акафедралтә ныхабаа 
адиректор Григори Хуциев. – Урҭ ры-
да акагьы зыҟалаӡомызт». 

Есышықәса  еиԥш, сынтәагьы 
афестиваль аиҿкааҩцәа еиқәдыр-
шәеит еиуеиԥшым, инарҭбаау 
аконцерттә программа – ахәаԥш-
цәа ирыдгалан аԥхьарбарақәагьы 
маҷымкәа.  Раԥхьаӡа акәны афе-
стиваль ахымшк – нанҳәамза 23, 24, 
25 – рзы уи иалахәын Москватәи 
аҳәынҭқарратә академиатә симфо-
ниатә оркестр (асахьаркыратә напх-
гаҩы Иван Никифорчин), адирижи-
орцәа: Алексеи Верешьчагин (Атеатр 

Ду), Фабио Мастраџьело (Маритәи 
атеатр, Ф.И. Шалиапин ихьӡ зху аму-
зыкатә театр), Антон Гришанин (Ате-
атр Ду). Иара убас афестиваль аҿы 
раԥхьаӡа акәны дықәгылеит Аԥсни 
Урыстәылеи жәлар рартистка, аопе-
ратә шәаҳәаҩы Хьыбла Гьерзмаа. 

Афестиваль аартра иазкны 
имҩаԥысыз аконцерт еиднакылеит 
Карл Орф икантата «Кармина Бу-
рана», Пиотр Чаиковски исимфони-
атә поема  «Франческа да Римини». 
Амузыкатә рҿиамҭақәа Москватәи 
аҳәынҭқарратә академиатә симфо-
ниатә оркестри А.А. Иурлов ихьӡ зху 
Аҳәынҭқарратә академиатә хортә 
капеллеи   ажәҩан хты аҵаҟа ина-
рыгӡеит. Асолотә партиақәа нарыгӡе-

ит Атеатр Ду Аҿартә оператә про-
грамма артистка Елизавета Нарсиа 
(сопрано), Атеатр Ду ахь ааԥхьара 
змоу асолист Анџьеи Белецки (бари-
тон), Аопера Ҿыц асолист Алеқсандр 
Богданов (тенор). 

Аҩбатәи афестивальтә мшы 
аан арегион ауааԥсыреи асасцәеи 
иқәыԥшу артистцәа, еиуеиԥшым 
жәларбжьаратәи аконкурсқәа рлау-
реатцәа рабадырразы алшара ро-
уит.  Азыӡырҩцәа Енџьел Станислав 
Вонга (афортепиано, Еиду Америкатә 
Аштатқәа), Шарль Ределле (аволтерн, 
Франциа), Аугусто Велио Палумбо 
(фагот, Италиа), Франческо Солинас 
(баритон, Италиа), Мартин Греси (со-
прано, Италиа) рықәгылара рбеит.

Аклассикатә музыка аныҳәа 
«Аҭынчра аҵакыра – амузыка аҵа-
кыра» хзыркәшо акәны иҟалеит 
Хьыбла Гьерзмаа лсолотә концерт.  
Аконцерттә программаҿы иарбан 
адунеи аҿы еицырдыруа  аоператә 
шедеврқәа, иара убас Урыстәылатәи 
асовет аамҭазтәи авокалтә классика 
алыԥшаахқәа. 

«Ари аныхабаа сара даҽазнык-
гьы гәахәара дула саҭаауеит. Гәаҳәа-
ра дуны исымоуп ауарӷан ацҳәарала 
ақәгылара», –  лҳәеит Хьыбла Гьерз-
маа. – Афестиваль ахԥатәи амш азы  
аиҿкааҩцәа рыгәҭакқәа рыла еи-
уеиԥшым  амузыка ала ақәгыла-
рақәа азԥхьагәаҭан: ариақәа, ао-
перақәа рҟынтәи аувертиурақәа, 

иара убас ҳара зегьы бзиа иаабо 
ашәақәа.  Аконцерт даара аԥхар-
ра аҵаны имҩаԥысит: илыԥшааху 
апрограмма, зеиӷьаҟам Москватәи 
Аҳәынҭқарратә Академиатә симфо-
ниатә оркестр, иналукааша адири-
жиор Антон Гришанин». 

Иҟоу адыррақәа рыла, хымш 
Калининград имҩаԥысуаз афести-
валь иаҭааит  6000-ҩык инареиҳа-
ны ахәаԥшцәа. 

Афестиваль мҩаԥысуеит Уры-
стәылатәи Афедерациа акульту-
ра Аминистрра, Калининградтәи 
аобласт анапхгара, Калининградтәи 
аобласт акультуреи атуризми Рмини-
стрра, «Росконцерт» иҟарҵаз адгы-
лара иабзоураны. 

Урыстәылатәи ауниверситетқәа 
рахь ирыдыркылеит

 d Аԥсуа абитуриентцәа сынтәа 
Урыстәылатәи ауниверситетқәа 
рҭаларазы Урыстәыла анапхгара 
110 ҭыԥ рзалнахит. 

Адкыларатә усмҩаԥгатәқәа 
рҳәаақәа ирҭагӡаны арзаҳалқәа 
267 алаҵан. Иахьазы Урыстәылатәи 
ауниверситетқәа рахь 93-ҩык аби-
туриентцәа дәықәҵоуп, даҽа 9-ҩык 
рарзаҳалқәа рыхәаԥшра мҩаԥы-
суеит. 

Сынтәа, есышықәса еиԥш адкы-
лара мҩаԥысит еиуеиԥшым аҵара-
дырра аҩаӡарақәа: абакалавриат, 
аспециалитет,амагистратура, ас-
пирантура, аординатура, иацҵаны 
азанааҭтә ҵараиура абжьаратәи, 
азанааҭтә ҵараиура рыла . 

Аԥсны иҟоу Россотрудничетво 
ахаҭарнакра аиҳабы Дмитри Фе-
дотов иазгәеиҭеит аԥсуа абиту-
риентцәа разыҟаҵара аҩаӡа-
ра шыҳараку, иреиӷьу алҵшәақәа 
шаадырԥшуа. Аицлабра ду ыҟоуп 
азеиԥш медицина аусхк аҿи, иа-
ра убас архитектуреи, аҟазареи, 
IT-ахырхарҭақәеи рҟны.  Аҟазаратә 
хырхарҭақәа рҟны абитуриентцәа  
маҷҩын, убри аҟнытә  урҭ аҭыԥқәа 
егьырҭ азанааҭқәа рыла еиҭеихыр-

шеит. Атехникатә хырхарҭақәа рахь 
еиҳа адҵаалара ыҟоуп ҳәа азгәе-
иҭеит Д.Федотов. 

2024-2025 аҵарашықәс азы 
адкыларатә усмҩаԥгатәқәа ре-
ихшьаалақәа ҟаҵо, Аԥсны иҟоу 
Россотрудничество аусзуаҩ Екате-
рина Власова иазгәалҭеит, ҭыԥк азы 
бжьаратәла ҩыџьа ауаа шақәгәыӷу-
аз, насгьы амедицина азанааҭқәа 
рахь абитуриентцәа рыбжьара 
азҿлымҳара шеизҳаз, иара убас 
IT-ахырхарҭақәеи, архитектуреи 
русхкқәа рҟнгьы. 

Сынтәа абжьаратәи азанааҭтә 
ҵараиуразы арзаҳалқәа зынӡа 
иҟаӡамызт. Амагистртә програм-
ма ааҩык ауаа рхы аладырхәит 
«аекономика», «ажурналистика», 
«абызшәадырра», «аелектроенер-
гиа», «адизаин» реиԥш иҟоу аза-
нааҭқәа рыла. 

Д.Федотов иажәақәа рыла, 
аԥсуа абитуриентцәа рыбжьа-

ра Урыстәыла абжьаратәи аза-
нааҭтә ҵараиурҭа иҭало ахьмаҷу 
урҭ рықәра ауп изыхҟьо: ажәа-
батәи акласс иалго, 14-15 шықәса 
зхыҵуа, даҽа ҳәынҭқаррак ахь аҵа-
рахьы рышьҭра аҭаацәа ласы-лас-
сы иацәшәоит.

«Урыстәылатәи ауниверси-
тетқәа рахь аԥсуа абитуриентцәа 
рхыԥхьаӡара рацәаны радԥхьала-
разы имҩаԥаагеит аҵарадырратә 
марафон, ахәыҷтәы технологиатә 
парк «Кванториум» аҿы аҟазаратә 
классқәа, Жәларбжьаратәи аҵара-
иурҭабжьаратә цәыргақәҵа уҳәа 
реиԥш иҟоу аусмҩаԥгатәқәа, урҭ 
12 университет рхы аладырхәит»,- 
ҳәа азгәеиҭеит Дмитри Федотов. 

Есышықәса Аԥсны иҟоу Россо-
трудничество ахаҭарнакра арес-
публика иаҭаху ахырхарҭақәа 
ахьазгәаҭоу азыҳәақәа нанашьҭу-
еит атәыла Аминистрцәа Реила-
заарахь.

«Сынтәа урҭ ахырхарҭақәа рҟны 
иҟан: агеоҭҵаарақәеи абиологиатә 
ҭҵаарақәеи, аелектроника, аради-
онџьныртәи  акоммуникациатәи 
системақәа, ақыҭанхамҩа, абнақәа 
рыхьчареи аԥсыӡкреи,аԥсихологи-
атә ҭҵаарақәеи аҟазаратә хкқәеи. 
Аха урҭ ирзалхыз аҭыԥқәа зхарҭәа-
амхеит»,-ҳәа азгәеиҭеит иара. 

Д.Федотов излаиԥхьаӡо ала, уи 
зыхҟьо арҭ ахырхарҭақәа рыла 
аҵара Аԥснытәи аҳәынҭқарратә 
университет аҿы иахьымҩаԥысуа 
ауп. Иара убас, Аԥсны иҟоу Россо-
трудничество ахаҭарнакцәа изла-
арыцҳауа ала, сынтәа аспециали-
тет аҟны азанааҭқәа: «адгьылтә 
транспорт аннырреи атехноло-
гиеи», «аполитикатә ҭҵаарақәеи 
арегионҭҵаареи», «аӷбаҟаҵареи 
амшынтә нџьнырра атехнологиеи», 
«Мрагыларатәии  африкатәи аҭҵа-
арақәа» рзы азыҳәарақәа зынӡа 
иҟамызт.

Аԥсуа ҿар аҳәаанырцә

Аманда Анталаа

 d 2014 шықәса раахыс «Россо-
трудничество» имҩаԥнаго 
акультуратә – арҵаратә усмҩаԥ-
гатә «Здравствуй, Россия!» сынтәа 
имҩаԥысуан Нхыҵ-Уаԥстәыла – 
Аланиа, август мза аҵыхәтәантәи 
амчыбжьа иҭагӡаны. 

Раԥхьаӡакәны уи аҽалархәразы 
алшара роуит Аԥснытәи ԥшь-ҩык 
ашколхәыҷқәагьы: Лаша Кистаури, 
Назарет Багумиан, Викториа Пиро-
женко, Лорена Симонова.

Аԥсны ахаҭарнакцәа рнаҩсгьы 
ари апроект иалахәуп – Белорусиа, 
Китаи, Сириа уҳәа жәаба инаре-
иҳаны аҳәаанырцәтәи аҳәынҭқар-
рақәа рахьтә хыԥхьаӡара рацәа-
ла ақәыԥшцәа. Ари аусмҩаԥгатә 
ахықәкы хадақәа ируакуп аҳәаа-
нырцә иҟоу Урыстәыла аџьынџьу-
аа хәыҷқәа рҭоурыхтә ԥсадгьыл 
инарҵауланы дырдырра.

 d Аԥсны ашьапылампыл Афеде-
рациа аԥшьгарала, август 22 рзы 
Аҟәатәи астадион «Динамо» аҟны 
имҩаԥысит, ашьапылампыл азы 
Асовет еидгыла аспорт азҟаза Ҭе-
мыр Жьиба игәалашәара ахьӡала, 
2013 ш. рзы ииз ахәыҷқәа рыб-
жьара Ареспубликатә турнир. 

Уаҟа аиааира рҽаԥсартәит Га-
гратәи ахәыҷтәы-қәыԥштә спорт-
школ ааӡамҭацәа. Аҩбатәи аҭыԥ 
ааныркылеит Џьгьарда ақыҭантәи 
ахәмарҩцәа, ахԥатәи – Аҟәатәи 
«Динамо». 

Ашьапылампыл асҩцәа қәыԥш-
цәа хаҭалатәи реилҟьареи рҽа-
зышәарақәеи азгәаҭо, атурнир аҟны 
иалкаахаз иреиуоуп: Арсана, Ад-
леиба (Аҟәатәи «Динамо»), Тариел 
Табӷәуа (Џьгьарда), Давид Қәҭарба, 
Дмитри Бениа, Назим Тәанба (Га-
гра). Сандро Аҩӡба (Гәдоуҭа).

* * *
Иара убас, август 24-26 рзы 

Аҟәа имҩаԥысит, ҳтәылаҟны 
ашьапылампыл арҿиаразы зџьа-
баа шьардаз, Аԥсны зҽаԥсазтәыз 
азыҟаҵаҩ, абаҩрҵәыреи аспорти 
зҽаԥсазтәыз аусзуаҩ, «Ахьӡ-аԥша» 
аорден III аҩаӡара занашьоу, шықә-
сык аԥхьа здунеи зыԥсахыз Иура 
Логәуа игәалашәара ахьӡала, 2016 
ш. рзы ииз рыбжьара, ахәыҷтәы-
қәыԥштә Ареспубликатә турнир. Уи 
рҽаладырхәит акомандақәа фба: 
Академиа «Гәдоуҭа; ақалақьқәа 
Очамчыреи Гәдоуҭеи рхәыҷтәы-
қәыԥштә спортшколқәа; Ареспуб-
ликатә хәыҷтәы-қәыԥштә спорт-
школ; Аҟәатәи «Динамо», Академиа 
«Unity».

Хымштәи аиндаҭларақәа рҟ-
ны аԥхьахә ааныркылеит Аҟәатәи 
«Динамо» ахаҭарнакцәа, араӡ-
ны ранашьахеит Ареспубликатә 
хәыҷтәы қәыԥштә спортшкол 
ахәмарцәа, ахԥатәи аҭыԥ – Ака-
демиа «Гәдоуҭа» ашьапылампыл 
асҩцәа.

Агәалашәара 
амырӡразы

Аспорт

Урыстәыла аспорт азҟаза, Шәа-
чатәи ақәԥаҩцәа рыклуб «Левша» 
ааӡамҭа Дауҭ Гәыблиа, август аҩбатәи 
азыбжазы, Санкт-Петербург агубер-

натор ихраҿа агаразы имҩаԥгаз аиц-
лабраҟны аиааира ааникылеит.

Уи дықәгылон Ареспублика Аԥсны 
ММА Афедерациа ахьӡала.

Агубернатор ихраҿа

Аԥсны ииз Едишер Конџьариа 
Тиумен ақалақь аҟны, август 23-
25 рзы Урыстәыла арегионқәа 22 
рахьтә, 150-ҩык инареиҳаны ас-
портсменцәа злахәыз аӡиудо азы 
Урыстәыла ачемпионат аҟны, зы-
капан 73 кьыла рҟынӡа инаӡо рыб-
жьара аиндаҭлараҿы араӡны ме-
даль даԥсахеит.

Едишер дықәгылон Красно-
дартәи атәылаҿацә ахьӡала.

Араӡны 
даԥсахеит

Бла иабо ахы 
иаԥсоуп

Ахьышьҭра 
ӡырго

 d Август 22-24 рзы Москва ақа-
лақь аҟны имҩаԥысуан Уры-
стәылеи даҽа жәа-ҳәынҭқарраки 
рыҟнытә, 12 шықәса инарк-
ны 17- нӡа зхыҵуа, абаҩхатәра 
злоу ақәыԥшцәа еидызкылоз 
«Ахәыҷтәы акультуратә форум.

Уи иалахәын Аԥсны ахаҭарнак-
цәагьы. Афорум алахәцәа гәахәара 
ҳаракыла ирыдыркылеит, Аҟәатәи 
аҳәынҭқарратә акультуратә-ҵара-
лашаратә ҵараиурҭа, аҩбатәи акурс 
астудентцәа Рада Ашбеи Салли 
Ӷәынџьиеи, уи, ахырқәшара иазкыз 
агәырӷьаратә еилатәараҿы ина-
рыгӡаз ажәытәӡатәи аԥсуа кәашара.

Хымш ирҭагӡаны Афорум 
алахәцәа ирзеиҿкаан: аҟаза-
классқәа, аҟазара иналукааша 
аусзуҩцәа рԥыларақәа, аҭоурых-
тә ҭыԥқәа рахь аныҟәарақәа уҳәа 
зынӡа 60 инарзынаԥшуа еиуе-
иԥшым аусмҩаԥгатәқәа.

Аԥхьахә згаз

Аҿари аспорти рзы Аҳәынҭқар-
ратә Еилакы ахантәаҩы Ҭарашь Ҳаг-
ба идикылеит 13-14 шықәса зхыҵуа 
аҷкәынцәа рыбжьара абокс азы 
Европа ачемпионат аҿы араӡын ме-

дал занашьахаз, Урыстәыла ачемпи-
онат аҿы аԥхьахә згаз Сандро Цым-
цбеи уи иазыҟаҵаҩ Едгар Қриеи. 

Ҭарашь Ҳагба аспортсмен иди-
ныҳәалеит август анҵәамҭазы Бо-
сниа Герцоговина Баниа-Лука 
ақалақь аҿы имҩаԥысыз Европа 
Ачемпионат аҿы иаԥсоу иқәгыла-
ра азы. «Гәык-ԥсык ала ишәыдыс-
ныҳәалоит ас еиԥш иҟоу ахҭыс ду, 
шәусқәа зегьы рҿы ақәҿиарақәа 
шәзеиӷьаҳшьоит»,- иҳәеит аҟәша 

аиҳабы. 
Сандро Европа ачемпионат 

алахәхара иазкны ицәаныррақәа 
рзеиҭеиҳәеит,насгьы аԥхьаҟатәи 
игәҭакқәа дрылацәажәеит. 

«Ачемпионат аҿы х-еиндаҭла-
рак мҩаԥызгеит:  актәи аиндаҭла-
раҿы аиааира згеит, аҩбатәи аин-
даҭлара иаҳа иуадаҩын, избанзар 
зыҟаҵарыла еиҳа деиӷьын. Ахԥатәи 
ақәԥара сықәҿиеит»,- еиҭеиҳәеит 
аспортсмен. 

Анцәа дзыхшаз 
Лылацәеиқәыԥсара Амш

 d Нанҳәамза 28 рзы Аԥсны 
иқәынхо аиашахаҵаратә дин 
ныҟәызго ақьырсианцәа Анцәа 
дзыхшаз Ицқьаӡоу Мариа Лы-
лацәеиқәыԥсара Амш азгәарҭеит.

Ари аиашахаҵаратә ныҳәа дуқәа 
иреиуоу ныҳәоуп, уи Ицқьаӡоу Анцәа 
Иан Мариа цәеижьла жәҩан ахь лха-
лара  иадҳәалоуп. Ари ахҭыс «аԥсҭа-
заара алҵра» ҳәа акәӡам ишашьҭоу, 
уи Анцәа дзыхшаз «лылацәеиқәыԥ-
сара» ауп, ауахәамаславиантә быз-
шәа аҟынтәи еиҭаганы «ацәара», 
мамзаргьы «ҭынч аԥсра» ҳәа аа-
нагоит. Ари аныҳәа символс иамо-
уи, ақьырсианцәа уи шазгәарҭоуи 
ртәы Аԥсныпресс акорреспондент 
диҿцәажәо, еиҭеиҳәеит Ацқьа Иоанн 
Ахьҿы ихьӡ зху Камантәи аберҭыԥ 
ахылаԥшҩы, Аԥснытәи Аиашахаҵа-
ратә Уахәама адәныҟатәи ауахәа-
матә еимадарақәа рыҟәша ахан-
тәаҩы, аигумен Игнати (Киут).

Аигумен Игнати иажәақәа рыла, 

Ауахәама адинҵара инақәыршәа-
ны, Анцәа дзыхшаз Ацқьа Мариа  
дымԥсӡеит.  «Лара аԥсра лкьымсӡеит. 
Лара аамҭала ацәа дынҭанагалеит, уи 
азы ауп ари Амш Алацәеиқәыԥсара 
ҳәагьы изашьҭоу», -  азгәеиҭеит иа-
ра. Ари иҷыдоу аҟазшьа змоу мшуп 
Аиашахаҵаратә Уахәамеи Жәҩан 
аҳкәажәи рыԥсҭазаара азы.

 Ари аныҳәа азгәаҭара зызку 
Анцәа Иан лыԥсҭазаара лалҵреи 
анышә ламадареи рзы адырраҭара 
иашаны ишьақәыргылаӡам. Ауахәа-
матә дин ҵара атекстқәа реиҳарак 
рыҟны иаагоуп абас иҟоу асиужет: 
Иаса Қьырса жәҩан ахь ихалара 
анаҩс, зегь реиҳа иԥшьоу Анцәа 
Иан Аҭыԥҳа Мариа зны Ефес дыҟан, 
нас лыԥсҭазаара аҵыхәтәантәи 
ашықәсқәа рзы Иерусалимҟа диасит, 
ацқьа цҳаражәҳәаҩ Иоан дагьыл-
хылаԥшуан. Ус уасиаҭ ажәаны иза-
анижьхьан иара Анцәа, иан гәакьа 
леиԥшҟьа ахылаԥшра лиҭаларц азы. 
Лԥеи Лареи реиԥылара дазыԥшны, 
лара есымша Голгофа аҳаракыраҿы 
дныҳәон. Аҭыԥҳа Мариа лыԥсҭазаа-
ра лалҵра хымш шыбжьаз, аԥаим-
бар Гавриил дылҭаан, лассы лыԥха 
змоу алацәеиқәыԥсарахь дшиасуа 
атәы леиҳәеит. Ацқьа Мариа лзы 
ари лыԥха змоу жәабжьны иҟале-
ит. Лара ацҳаражәҳәаҩцәа зегьы 
аалыԥхьеит, лцара атәы ралҳәарц 
азы. Анцәа дзыхшаз лҳәатәала лцәе-
ижь Иерусалим азааигәара, Гефси-
маниа, лани лаби рнышәынҭрақәа 
рыбжьара анышә иамадан. Хымш 
рышьҭахь анышәынҭраҟны дааит 
ацҳаражәҳәаҩ Фома, иара лыԥсҭа-
заара даналҵ аҽны дыҟамызт азы, 
аха Ацқьа Мариа лцәеижь аҭыԥан 
адамраҟны ашәҭқәа ҭаԥсаны ибеит.

 Аигумен Игнати иажәақәа рыла, 
ауаа абжьааԥны ус акәӡам аԥсразы 
ажәабжь шрыдыркыло. «Ҳара зегьы 
ҳгәы ҳахьуеит, ҳгәырҩоит, ҳҵәыуо-
ит, амыткәыма ҳҳәоит, избан акәзар 
аԥсра ҳацәшәоит. Ҳәара аҭахума, уи 
зегьы зыхҟьо ҳагәрагара амаҷра ауп. 
Аха, аиашазы, иҭҵаам акы аҿаԥхьа 
ашәара ԥсабараны иҳалоу ҟазшьо-
уп», -  азгәеиҭеит иара.

Иџьашьахәны иҟалеит Ацқьа Ма-
риа аҵыхәтәантәи лымҩахь лына-
скьагара азы адунеи ахи-аҵыхәеи 
рҟынтәи аара ахьрылшаз 12-ҩык 
ацҳаражәҳәаҩцәа зегьы. Ауахәаматә 
ҵарақәа изларҳәо ала, Иаса Қьыр-
са Иан лыԥсы цқьа ажәҩа  на хь ишь-
ҭихит. Ари амш азы лара лылацәа аа-
иқәылыԥсеит ауп, жәҩан гәашәԥхьара 
абареи насыԥла иҭәу, ҵыхәаԥҵәара 
змам аԥсҭазаара азы  иаразнак ала  
дааԥшырц, хымш рышьҭахь инаӡаӡоу 
ацәеижь лыманы инаӡаӡоу, насыԥла 
иҭәу анхарҭаҿы дынхарц азы. Иа-
ра убри ауха Ацқьа Мариа аԥааим-

барцәа лыцны ацҳаражәҳәаҩцәа 
рҿаԥхьа дцәырҵит, абасгьы лҳәеит: 
«Шәгәырӷьала! Сара есымша сшәыц-
заауеит, Анцәа иҿаԥхьагьы шәара 
шәзы сныҳәаҩуп аринахысгьы».  

 Ари иԥшьоу аныҳәа аҽны аигу-
мен Игнати Аԥсны жәлар ирзеиӷьа-
ишьеит аҭынчра, насыԥла иҭәу аԥсҭа-
заара, доуҳала акзаара. «Ҳажәлар 
иԥшьоу Ауахәамеи  Анцәеи рахь 
доуҳала рымадареи аԥсадгьыл ахь 
абзиабареи  еиднакылааит. Анцәа 
ибзиабареи адинхаҵареи ҳаиднам-
кылар, усҟан жәларык еиԥш аҟаза-
ара акыр иаҳцәыуадаҩхашт, усҟан 
ҳара баша гәарҭаны ҳаакәхоит», - 
иҳәеит иара иҟаиҵаз адныҳәала-
ра аҿы. 

Анцәа дзыхшаз Ацқьа Мариа Лы-
лацәеиқәыԥсара Амш азгәаҭара ина-
маданы, аныхабаақәа зегьы рҿы 
ашьыжь, асааҭ 8.00 рзы аныҳәатә 
литургиа мҩаԥысуеит. Нaнҳәa 
aныҳәaнӡa aиaшaхaҵaҩцәa ҩым-
чыбжь ичгон.

 Ицқьоу Анцәа дзыхшаз Лылацәе-
иқәыԥсара аныҳәа ду ахьӡала литиа 
ҳәа изышьҭоу ауахәама анҭыҵтәи 
анцәаимаҵзурақәа мҩаԥысуеит, 
иаԥхьоит Иԥшьоу Ашәҟәы – Абиблиа 
аҟынтәи атекстқәа рцыԥҵәахақәа, 
иара убас Евангелие. Анцәамаҵ-
зуҩцәа идәылыргоит шәҭыла иҩычоу 
Ацқьа Мариа  лылацәеихьшьраан 
илыкәыршәыз ацаха символра азы-
зуа ашәхарԥа.  Уи кны адиншәаҳәа-
рала ауахәама иакәшоит.  

 Ақьырсиантә динхаҵара ныҟәыз-
го аӡәырҩы ари иԥшьоу аныҳәа аҽ-
ны Аԥсны Аҳ ажәытәӡа иааҳҭынра-
ны ахьыҟаз  Лыхны игылоу, Анцәа 
дзыхшаз Ацқьа Мариа Луахәамаҿы 
еизоит. 

Идырныҳәалеит


